
HOTUBA YA KIONGOZI WA UPINZANI BUNGENI (KUB) MHESHIMIWA FREEMAN AIKAELI MBOWE (MB), AKIWASILISHA BUNGENI MAONI YA KAMBI RASMI YA UPINZANI BUNGENI KUHUSU BAJETI YA OFISI YA WAZIRI MKUU KWA MWAKA WA FEDHA 2019/2020

(Inatolewa chini ya Kanuni ya 99(9) ya Kanuni za Kudumu za Bunge,

 Toleo la Januari, 2016)

____________________________

A.
UTANGULIZI:

1. Mheshimiwa Spika, nina kila sababu ya kumshukuru Mwenyezi Mungu kwa kuendelea kunilinda, na pia kwa kunitia nguvu na ujasiri wa kukabiliana na dhoruba mbalimbali za kisiasa zinazonikabili mimi binafsi kama Mbunge, Kiongozi wa Upinzani Bungeni na Mwenyekiti wa Chama Kikuu cha Upinzani hapa nchini – CHADEMA.
2. Mheshimiwa Spika, pili napenda kuwashukuru na kuwapongeza sana wabunge wote wa Kambi rasmi ya upinzani na viongozi wote wa CHADEMA kwa ujasiri wao wa kuendelea kuchapa kazi bila woga licha ya mazingira magumu ya kufanya siasa hapa nchini. Aidha, nawatia moyo wale wote waliokamatwa na kuwekwa kizuizini kwenye vituo vya Polisi na magerezani; walioumizwa na kujeruhiwa kwa sababu tu ya kutumia haki yao ya kikatiba ya kushiriki shughuli za kisiasa kupitia Upinzani. Napenda kuwaambia wasikate tamaa kwani mateso wanayoyapata ni kielelezo cha ukombozi wa Watanzania walio wengi.
3. Mheshimiwa Spika,Hii ni bajeti ya nne ya Serikali hii ya awamu ya tano ambapo imebaki bajeti moja tu ya mwaka wa fedha 2020/2021 Serikali hii ikiwa madarakani. Ni dhahiri na wazi kuwa utekelezaji wa bajeti zote zilizopita umekuwa wa kusuasua kwa sababu kuu mbili. Serikali kushindwa kukusanya ilichokiahidi na serikali kukosa nidhamu ya matumizi kama yalivyopangwa na Bunge. Jambo hili limeathiri sana sekta nyingi za uzalishaji na hivyo kupunguza kasi ya ukuaji wa uchumi na maendeleo ya watu.

4. Mheshimiwa Spika, kwa kuwa mara zote Kambi Rasmi ya Upinzani imekuwa ikiishauri Serikali hii juu ya masuala mbalimbali ya kiuchumi, kisiasa na kijamii kwa ajili ya ustawi wa wananchi na mustakabali mwema wa taifa letu; na kwa kuwa mara nyingi Serikali imekuwa ikiubeza ushauri huo na kufanya mambo kwa sifa au kwa kiburi cha madaraka bila kuzingatia ushauri wa Bunge; safari hii Kambi Rasmi ya Upinzani Bungeni itajikita zaidi katika kutoa misimamo ya kisera katika kila sekta ili Watanzania wajue Kambi ya Upinzani kupitia CHADEMA itafanya nini katika sekta husika ikiwa itapewa ridhaa ya kuongoza dola. Kwa sababu hiyo, hotuba zote za Wasemaji Wakuu wa Kambi Rasmi ya Upinzani Bungeni katika Wizara zote zitaandaliwa kwa kuzingatia misingi ya Sera za CHADEMA zilizozinduliwa tarehe 25 Septemba, 2018.

5. Mheshimiwa Spika, baada ya utangulizi huo, napenda pia kutumia fursa hii kwa niaba ya Kambi Rasmi ya Upinzani Bungeni kutoa pongezi nyingi kwa wachezaji wa timu yetu ya Taifa ya Mpira wa Miguu, Taifa Stars, pamoja na makocha wao kwa kufuzu kushiriki mashindano ya Fainali za Kombe la Mataifa ya Africa (AfCON 2019) huko Misri ikiwa ni miaka 39 imepita tangu ishiriki fainali kama hizo mwaka 1980 huko Nigeria.
6. Mheshimiwa Spika, Kambi Rasmi ya Upinzani inatoa pia pongezi kwa klabu ya Simba kwa kufuzu kuingia robo fainali za mashindano ya Klabu Bingwa ya Afrika. Kambi Rasmi ya Upinzani inatambua na kupongeza pia umahiri na ushindi wa kijana wetu ndugu Hassan Mwakinyo katika mchezo wa masumbwi ambapo alimshinda Sergio Gonzales raia wa Argentina na kuipa sifa kubwa nchi yetu kimataifa.

7. Mheshimiwa Spika,pamoja na pongezi hizi; ni vema ikaeleweka kwamba licha ya kwamba tunasema kuwa michezo ni afya; lakini sisi Kambi ya Upinzani tunaamini kwamba michezo ni ajira, ni biashara na ni nyenzo muhimu ya kujenga umoja na mshikamano wa kitaifa. Aidha, michezo katika ngazi ya kimataifa, ni jukwaa la uhakika la kuitangaza na kuipa heshima nchi; Ni sekta inayohitaji uwekezaji, kama ilivyo kwa sekta nyingine zote za kiuchumi. Miaka 39 tuliyosubiri kuingia kwenye fainali za AfCON haina sababu nyingine ya maana zaidi ya uwekezaji duni katika sekta ya michezo hapa nchini.

8. Mheshimiwa Spika, Kambi Rasmi ya Upinzani Bungeni kupitia CHADEMA; kwa kutambua umuhimu wa michezo katika kujenga  afya, ajira, jukwaa la kidiplomasia, mshikamano wa Taifa na uchumi endelevu, imeeleza kwa ufasaha katika kitabu chake cha sera (sura ya 3.7) kuhusu namna ya kufanya michezo na utamaduni kibiashara. Katika Sura hiyo; sera inaeleza kwamba:- nanukuu:- “Chadema inatambua michezo na utamaduni kama moja ya sekta za kiuchumi zinazokuwa kwa kasi na ambazo zina mchango katika ukuaji wa uchumi na kupanua ajira yenye kipato.  Chadema itaifanya michezo na utamaduni kuwa ya kibiashara, ili kuongeza fursa za ajira zenye kipato kizuri kwa vijana na wanawake. Chadema itaweka mfumo wa kuibua vipaji vya michezo na sanaa kuanzia elimu ya msingi, na kuwaendeleza vijana wenye vipaji hivyo kwa ajili ya kukuza fursa za ajira katika tasnia ya michezo na utamaduni”….
B. MAANDALIZI YA CHAGUZI ZA SERIKALI ZA MITAA 2019 NA UCHAGUZI MKUU 2020

· Madai ya Tume Huru ya Uchaguzi
9. Mheshimiwa Spika, Hitaji la Tume Huru ya Uchaguzi ni hitaji na kilio cha muda mrefu cha Taifa tangu mfumo wa vyama vingi urejeshwe mwaka 1992 na hoja hii imeletwa bungeni kila mwaka kwa njia mbalimbali. Ni msingi wa haki, amani, demokrasia na maendeleo endelevu. Ni bahati mbaya sana, bado serikali ya CCM imeendelea kupuuza jambo hili na kuendelea kuwa na tume ambayo muundo na weledi wake unapalilia na kutengeneza bomu litakalovuruga sana nchi yetu siku si nyingi hatua za makusudi zisipochukuliwa. 
10. Mheshimiwa Spika, ukiachilia mbali utawala wa sheria, kujali na kutetea haki za binadamu ambayo ni miongoni mwa misingi mikuu ya demokrasia, sifa nyingine kuu ya demokrasia duniani ni chaguzi huru na za haki. Chaguzi huru na za haki ndizo zinazodhihirisha mamlaka ya wananchi katika kuamua namna wanavyotaka utawala wa nchi yao uwe. Kwa maneno mengine, chaguzi huru na za haki ndizo kitambulisho halisi cha demokrasia ya kweli.

11. Mheshimiwa Spika, mamlaka yoyote inayopataikana kwa njia nyingine bila kupitia chaguzi huru na za haki; mamlaka hiyo haiwezi kuwa ya kidemokrasia. Kwa vyovyote vile, mamlaka hiyo itakuwa ni ya ki-imla (udikteta) yenye kujali na kusimamia maslahi ya wachache na sio maslahi ya wananchi au maslahi ya taifa.

12. Mheshimiwa Spika,ili chaguzi ziweze kufikia malengo yaliyokusudiwa – ya kuweka uongozi au mamlaka halali inayokubalika na wananchi walio wengi, ni lazima chaguzi hizo ziratibiwe na chombo kinachoaminika na pande zote zinazoshiriki katika chaguzi hizo; chombo ambacho ni huru kisichoegemea upande wowote ili  kujenga muafaka wa kitaifa na mustakabali mwema wa nchi. Chombo hicho si kinginebali ni Tume Huru ya Uchaguzi.

13. Mheshimiwa Spika, yapo mazingira mengi yanayodhihirisha kwamba Tume ya Taifa ya Uchaguzi tuliyonayo sasa haiko huru na kwa sababu hiyo haina uwezo wa kuendesha chaguzi huru na za haki ndio maana tunadai Tume huru kabla ya kuingia kwenye chaguzi. Kwa mfano  Ibara ya 74(14) ya katiba ya Jamhuri ya Muungano inasema kwamba:-
“Itakuwa ni marufuku kwa watu wanaohusika na uchaguzi kujiunga na chama chochote cha siasa, isipokuwa tu kwamba kila mmoja wao atakuwa na haki ya kupiga kura iliyotajwa katika Ibara ya 5 ya katiba hii.”Aidha Ibara ya 74 (15) inasema kwamba:-
“kwa madhumuni ya Ibara ndogo ya (14) watu wanaohusika na uchaguzi ni;- (e) Wasimamizi wote wa Uchaguzi katika miji na wilaya zote.”

14. Mheshimiwa Spika, kwa hali ilivyo sasa, ambapo wakurugenzi walioteuliwa na Mhe Rais ni makada walioshindwa katika kura za maoni ndani ya CCM na wengine ni wale walioshindwa kwenye uchaguzi kupitia CCM; kuwapa dhamana watu hao ambao ni wanachama wa  CCM kusimamia uchaguzi, kunakwenda kinyume kabisa na matakwa ya ibara ya 74(14) inayopiga marufuku wasimamizi wa uchaguzi kuwa wanachama wa chama cha siasa.

15. Mheshimiwa Spika, katika mazingira kama hayo, tume ya uchaguzi haiwezi kujidai kwamba iko huru kwa kuwa maafisa wake wana mafungamano na chama cha siasa – CCM. Kwa mfano kisa cha Jaji Augustine Ramadhani, aliyekuwa Makamu Mwenyekiti wa Tume ya Uchaguzi (NEC) na Tume ya Uchaguzi Zanzibar (ZEC), kujitosa kwenye kinyang’anyiro cha urais wa Jamhuri ya Muungano kupitia CCM kinatoa picha ya wazi kwamba alikuwa mwanachama wa CCM wakati akiwa kiongozi mkuu wa Tume ya Uchaguzi.Hatua ya Jaji Ramadhani kujiingiza kwenye siasa, mara baada ya kustaafu kupitia chama kilichoko Ikulu, ni ushahidi tosha kuwa NEC na ZEC siyo vyombo huru na hivyo haviwezi kutenda haki katika chaguzi; lakini mbaya zaidi vinatenda kazi kinyume na Katiba.
16. Mheshimiwa Spika, kwa mujibu wa sheria ya uchaguzi ya mwaka 1985 ambayo  ilifanyiwa marekebisho mwaka 2010, kwenye kifungu cha 7(1) kinasema  kuwa “kwa madhumuni ya uchaguzi utakaofanyika chini ya usimamizi wa sheria hii, wasimamizi wa uchaguzi ni wakurugenzi wa Jiji, wakurugenzi wa Manispaa, Wakurugenzi wa Miji na Wakurugenzi Watendaji wa Wilaya.” Kifungu cha 7(2) kinasema kuwa, “Na Tume yenyewe pia inaweza kuteua idadi ya maafisa wengine kuwa wasimamizi wa uchaguzi au wasaidizi wa usimamizi wa uchaguzi.” 
17. Mheshimiwa Spika, Kwa mujibu wa sheria hiyo ya uchaguzi, wasimamizi wa Uuchaguzi katika Wilaya au Majimbo ni wakurugenzi watendaji wa Halmashauri, Miji na Majiji na katika ngazi za Kata wasimamizi wa uchaguzi ni Watendaji wa Kata na watendaji hawa wote ni watumishi wa Serikali na hivyo ni wateule wa Rais au Waziri Mwenye dhamana na Serikali za Mitaa ambao kwa sasa Rais ndiye mwenye dhamana na Serikali za mitaa, hivyo wakurugenzi wote na watendaji wa kata wako chini yake.

18. Mheshimiwa Spika, Kwa mujibu wa Katiba na sheria ya uchaguzi ni kwamba wajumbe wote wa Tume ya Uchaguzi ya Taifa, Mtendaji wake Mkuu na Maafisa wengine wote wa Tume hiyo huteuliwa na Rais wa nchi na hakika wote ni waajiriwa wa Serikali ya Chama Tawala. Kwa mantiki hiyo Rais anaweza kumuondoa katika madaraka mjumbe yeyote wa Tume ya Uchaguzi akipenda kufanya hivyo wakati wowote. Na tukumbuke kwamba Katika mchakato wa Uchaguzi Rais naye anakuwa na maslahi kwa kuwa naye ni mgombea mtarajiwa.
19. Mheshimiwa Spika, Kwa kuliona hili la mapungufu ya Tume ya Uchaguzi yanayosababisha uchaguzi kutokuwa huru na Haki, Tume ya Jaji Nyalali kwenye taarifa yake, katika Ibara ya 592 ilisema kwamba, “Mwenyekiti na wajumbe wa Tume ya Uchaguzi sharti wachaguliwe na Bunge au Baraza la Wawakilishi…. Wakurugenzi wa uchaguzi ambao watakuwa ni Makatibu wa Tume ya Uchaguzi nao sharti wachaguliwe na Bunge au Baraza la Wawakilishi baada ya kupendekezwa na Tume za Ajira zinazohusika.”

20. Mheshimiwa Spika, sambamba na msisitizo huo wa Tume ya Jaji Nyalali, Mwaka 1999 iliundwa kamati nyingine ya kuratibu maoni kuhusu Katiba iliyoongozwa na Mheshimiwa Jaji Robert Kisanga. Nayo Tume ya Jaji Kisanga ilisema yafuatayo:

“Muundo wa Tume ya Uchaguzi hauzingatii uwakilishi wa vyama vya siasa na kwamba wajumbe wa Tume huteuliwa na Rais ambaye pia anaweza kuwa ni kiongozi wa chama cha siasa kinachotawala. Kwa sababu hiyo, wajumbe wa Tume katika utendaji kazi wao ama watakuwa na upendeleo kwa chama husika au watakuwa wanalipa fadhila kwake. Wanaotoa hoja hii wanapendekeza kwamba kuwe na ama uwakilishi wa vyama vya siasa, ama kuwe na chombo kitakachochuja majina ya wajumbe wa Tume kabla Rais hajawateua”.

21. Mheshimiwa Spika, Rasimu ya Pili ya Katiba pamoja na Katiba Pendekezwa kwenye ibara za 190 na 211 kwa mfuatano huo, zinaongelea kuhusu kuundwa kwa Tume huru ya Uchaguzi, na jinsi tume hiyo itakavyopatikana. Huo ni ushahidi mwingine kwamba Tume ya uchaguzi iliyopo ina mapungufu makubwa na inaweza kuwa ndio chanzo cha kuliingiza taifa kwenye machafuko ya kisiasa.
22. Mheshimiwa Spika, Tume ya Uchaguzi ni chombo cha kufanya maamuzi. Vyombo hivi, kama ilivyo mahakama, huundwa kwa namna ambayo huaminiwa na wadau kuwa viko huru na haviwezi kuwa na upendeleo. Kwa hivyo kigezo cha kwanza na cha msingi ni namna gani UTEUZI wao unafanyika. Mchakato wa uteuzi unatakiwa uwe huru na wa haki, wa wazi na ulio shirikishi. 

23. Mheshimiwa Spika, haiwezekani Mwenyekiti na Mtendaji wake Mkuu kuteuliwa  kisirisiri na mtu mmoja tu na  ambaye naye ni mgombea mtarajiwa, na chama chake kina wagombea kwa chaguzi ngazi zote, halafu  tume ikatangaza kuwa yenyewe ni tume huru na kwamba haiingiliwi na mamlaka yoyote.

24. Mheshimiwa Spika, Kigezo kingine cha Tume Huru ni uhuru wa rasilimali fedha iliyonayo Tume husika. Tume ambayo kila mara inaomba fedha za kutekeleza majukumu yake kwamamlaka ambayo Tume inatakiwa iisimamie katika mchakato wa uchaguzi, ni dhahiri jambo hilo linaondoa uhuru wa Tume.

25. Mheshimiwa Spika, Tume huru ni lazima iwe na Mfuko wake wa Fedha ili iweze kuwa uhuru wa kifedha (financial independence) na kwamba haipigi magoti kwa yoyote kuomba fedha. Hiki nacho ni kigezo muhimu cha uhuru wa Tume. Kinyume na hapo uhuru wa Tume unakuwa umewekwa rehani na hivyo haki kwa vyama shindani haiwezi kutendeka. Aidha, nimuhimu kwamba Tume ya Uchaguzi ikawa na wafanyakazi wake yenyewe wa kutosha na ikawa wanawajibika kwa Tume na wala sio Mamlaka nyingine, kusimamia shughuli za uchaguzi.

26. Mheshimiwa Spika, kwa ushahidi ulioneshwa hapo awali ni kwamba kuna umuhimu mkubwa hasa katika mfumo huu wa vyama vingi vya siasa kuwa na Tume huru ya uchaguzi ili kuziba uwezekano wowote ambao unaweza kuitumbukiza nchi yetu katika machafuko yatokanayo na kutoridhishwa na mwenendo wa mchakato wa  chaguzi.
27. Mheshimiwa Spika,  kwa mujibu wa Taarifa ya awali kuhusu Uchaguzi Mkuu wa Tanzania oktoba 2015, iliyotolewa na  timu ya uangalizi wa uchaguzi ya TEMCO pamoja na ushauri mwingine ilisema kwamba;

“…. Tume ya Taifa ya Uchaguzi imepewa mamlaka ya kusimamia chaguzi za Jamhuri ya Muungano. Wajumbe wa tume huteuliwa na rais wa Jamhuri ya Muungano na wanatekeleza majukumu yao kama inavyoelekezwa katika sheria za uchaguzi. Baadhi ya wadau wa uchaguzi hawaridhishwi na sheria zinazotawala chaguzi Tanzania. Kuna hisia na mashaka kuwa sheria ina upungufu, mkubwa zaidi ikiwa: 
i. Tume ya Taifa ya Uchaguzi haina mamlaka ya kutosha ya kutekeleza majukumu yake bila upendeleo. Mashaka haya yanatokana na ukweli kuwa Mwenyekiti wa Tume, makamu wake, makamishna, na mkurugenzi wa uchaguzi huteuliwa na rais ambaye pia ni mwenyekiti wa chama cha siasa na wakati mwingine mgombea katika nafasi ya urais wa Jamhuri ya Muungano; 

ii. Tume haina wafanyakazi na maafisa wake mahsusi ukiacha wale walioko makao makuu Dar es Salaam. Inategemea kiasi kikubwa wafanyakazi wa serikali ambao huwepo kwa ridhaa ya rais. Utii wa wafanyakazi hawa uko kwa mwajiri wao na sio Tume” 
28. Mheshimiwa Spika, 
kwa kuwa Ibara ya (3) ya Katiba ya Jamhuri ya Muungano wa Tanzania ya mwaka 1977 inaitaja Tanzania kuwa ni nchi ya kidemokrasia, na yenye kufuata mfumo wa vyama vingi vya siasa; na kwa kuwa misingi ya demokrasia – na hasa demokrasia ya vyama vingi vya siasa ni pamoja na chaguzi zilizo huru na haki; na kwa kuwa chaguzi huru na za haki zinategemea sana umadhubuti na uhuru wa Tume za Uchaguzi zinazosimamia chaguzi hizo; na kwa kuwa historia inaonyesha kwamba pale ambapo haki haikutendeka katika chaguzi katika nchi mbalimbali duniani; nchi hizo zilikumbwa na machafuko ya kisiasa jambo lililosababisha vita vya wenyewe kwa wenyewe na hivyo kuleta  madhara makubwa katika nchi hizo; na kwa kuwa Tume ya Taifa ya Uchaguzi ya Tanzania inaonekana kushindwa kutenda haki katika chaguzi ilizosimamia kutokana na Tume hiyo kukosa uhuru wa kimamlaka na kifedha
; na kwa kuwa matukio ya  uhalifu wa kiuchaguzi (election fraud) hapa nchini yanazidi kuongezeka - ambapo imeshuhudiwa mgombea fulani anashinda uchaguzi lakini anatangazwa aliyeshindwa; au matokeo ya uchaguzi kutangazwa wakati bado kura zinahesabiwa; mambo ambayo yanayojenga hasira na uhasama baina ya wananchi na Tume ya Taifa ya Uchaguzi; na kwa kuwa Ibara ya 74 (12) ya Katiba ya Jamhuri ya Muungano inasema kwamba: “Hakuna mahakama yoyote itakayokuwa na mamlaka  ya kuchunguza jambo lolote lililotendwa na Tume ya Uchaguzi katika kutekeleza madaraka yake kwa mujibu wa masharti ya Katiba hii; na kwa kuwa amani na utulivu wa nchi yetu vipo katika hatari ya kusambaratika kutokana uhalifu wa kiuchaguzi kuendelea kufanyika chini ya usimamizi wa  Tume ya Taifa ya Uchaguzi iliyopo sasa – rejea hali ya kisiasa Zanzibar baada ya Uchaguzi Mkuu wa tarehe 25 Oktoba, 2015 na madonda ya chaguzi za marudio za udiwani na Ubunge Tanzania Bara – Taifa limegawanyika!!; na kwa kuwa chombo kinachotakiwa kusimamia mchakato mzima wa uchaguzi kinatakiwa kiwe huru na kinachoaminika na wananchi pamoja na vyama vyote vya siasa vinavyoshiriki chaguzi;
HIVYO BASI, Kambi Rasmi ya Upinzani Bungeni, inaitaka Serikali ilelete Bungeni haraka iwezekanavyo, na kabla ya Uchaguzi wa Serikali za Mitaa; Muswada waMarekebisho ya Katiba ya Jamhuri ya Muungano wa Tanzania ya  mwaka 1977 na sheria ya uchaguzi ya mwaka 1985 na marekebisho yake ambapo pamoja na mambo mengine itawezesha:
i. Kuunda tume huru ya Uchaguzi (Tanzania Independent Electoral Commission – TIEC) itakayoondoa mamlaka ya Rais ya kumteua  Mwenyekiti, Makamu Mwenyekiti, pamoja na wajumbe wengine au wakurugenzi wa Tume ya Taifa ya Uchaguzi na badala yake wajumbe hao wa tume wateuliwe kwa utaratibu mwingine maalum utakaowekwa kwa mujibu wa sheria hiyo. 
ii. kuanzisha Mfuko wa Fedha wa Tume Huru ya Taifa ya Uchaguzi (Tanzania Independent Electoral Commission Fund), jambo litakalohakikisha uwepo wa fedha za kuendesha shughuli za uchaguzi nchini wakati wote bila kutegemea huruma ya  Serikali Kuu kifedha na rasilimali watu.
iii. kuondoa katazo la kuishtaki, au kupinga uamuzi wa tume mahakamani kuhusu uendeshaji wa uchaguzi

MUHIMU: Tazama kiambatanisho namba 1 ambacho ni Utafiti uliofanywa na Prof. Abdalla Safari kuhusu dhana ya Tume Huru ya Uchaguzi kwa nchi yetu.

· Maboresho ya Daftari la Kudumu la Wapiga Kura
29. Mheshimiwa Spika, madai ya Tume Huru ya Uchaguzi yanakwenda sambaba na mahitaji ya lazima na ya haraka ya kuboresha Datari la Kudumu la Wapiga Kura. Hii ni kwa sababu uchaguzi ni takwimu na takwimu hizo zinatokana na idadi ya wapiga kura walioandikishwa. Kasoro yoyote itakayotokea katika uandikishaji au utunzaji wa kumbukumbu za wapiga kura inakuwa na madhara makubwa katika matokeo ya uchaguzi mzima.

30. Mheshimiwa Spika; itakumbukwa kwamba; eneo hili la maboresho ya Daftari la Kudumu la Wapiga Kura ndilo eneo lililolalamikiwa sana na vyama vya siasa; hususan vya upinzani ambavyo kwa miaka mingi vimekuwa wahanga wakubwa wa udanganyifu na wizi wa kura unaofanywa na CCM chini ya uratibu wa Serikali ya chama hicho na vyombo vyake.
31. Mheshimiwa Spika, Tume ya Taifa ya Uchaguzi imetangaza kuanza zoezi la kuboresha Daftari la Wapiga Kura kwa majaribio katika kata mbili za Kibuta iliyopo katika Halmashauri ya Wilaya ya Kisarawe, Mkoani Pwani na Kihonda katika Halmashauri ya Manispaa ya Morogoro, Mkoani Morogoro. Kwa mujibu wa Tangazo la Tume ni kwamba uandikishaji huo wa majaribio utafanyika katika vituo 20 vya wapiga kura, ikiwa ni vituo 10 kila Kata; na tarehe iliyopangwa kufanya zoezi hili ni kuanzia tarehe  29 Machi, 2019 na kumalizika tarehe 4 Aprili, 2019 (sawa na siku saba).
32. Mheshimiwa Spika, hakuna asiyefahamu jinsi zoezi la uandikishaji wa wapiga kura katika uchaguzi Mkuu wa 2015 lilivyogubikwa na changamoto nyingi zikiwemo mashine za uandikishaji kushindwa kufanya kazi kutokana na matatizo ya kiufundi; wafanyakazi wa tume kushindwa kutumia mashine kutokana na kutokuwa na mafunzo ya namna ya kuzitumia, mashine za uandikishaji kuwa chache, siku za uandikishaji kuwa chache – mambo ambayo yalisababisha idadi kubwa ya wapiga kura kushindwa kuandikishwa.
33. Mheshimiwa Spika, kutokana na changamoto hizo, ni rai ya Kambi Rasmi ya Upinzani kwamba maboresho ya Daftari la Wapiga Kura yaanze mapema iwezekanavyo ili kuwe na muda wa kutosha kuandikisha wapiga kura wote wenye sifa za kuandikishwa. Ili kufanikisha jambo hilo; Kambi Rasmi ya Upinzani Bungeni ingependa kujua katika masuala yafuatayo; maandalizi ya uboreshaji wa daftari yamefikia hatua gani:-
i. Ni mashine ngapi za BVR ambazo zimeshanunuliwa mpaka sasa kwa ajili ya zoezi la uboreshaji wa Dafari la Wapiga Kura?

ii. Ni watumishi wangapi wa tume ambao mpaka sasa wameshapatiwa mafunzo ya kutumia mashine hizo?

iii.  Ni lini uandishaji rasmi utaanza kwa nchi nzima wa kuandikisha wapiga kura na utamalizika lini? (time frame)

iv. Ni lini Watanzania ambao watakuwa wameandikishwa kwenye Daftari la wapiga kura watapata fursa ya kuhakiki Daftari la wapiga kura kwa mujibu wa sheria na zoezi hili litachukua muda gani?
v. Kuna maandalizi gani kuwezesha wafungwa na mahabusu walioko magerezani kushiriki kujiandikisha na kupiga kura iliyo haki yao ya kikatiba?
vi. Kuna maandalizi gani kuwezesha Watanzania walioko nje ya nchi na wenye sifa kujiandikisha na hatimaye kupiga kura?
34. Mheshimiwa Spika;kuhusu uchaguzi wa Serikali za Mitaa: - Yalikuwa ni madai ya siku nyingi ya vyama vya upinzani kwamba uchaguzi huo usisimamiwe na Ofisi ya Rais – TAMISEMI na badala yake usimamiwe na Tume ya Taifa ya Uchaguzi. Na sababu ya kutaka iwe hivyo, ni kutokana na kwamba Ofisi ya Rais – TAMISEMI ina maslahi katika uchaguzi huo na kwa maana hiyo haitatenda haki kwa wadau wengine wa uchaguzi.

35. Mheshimiwa Spika, Ofisi ya Rais – TAMISEMI iko chini ya Rais ambaye ni Mwenyekiti wa Taifa wa Chama cha Mapinduzi. Mfumo mzima wa uchaguzi ndani ya CCM uko chini yake moja kwa moja. Wakurugenzi wote wa Halmashauri nchini – ambao ni  waratibu na wasimamizi wa chaguzi hizo ni wateuliwa wa Rais na bila shaka ni wana-CCM kwa kuwa haitegemewi Rais kuteua timu inayompinga kufanya nayo kazi. Aidha; upo ushahidi wa wazi kuwa wakurugenzi wa halmashauri ni makada wa CCM wakiwemo walioshindwa katika kura za maoni na kupewa zawadi ya ukurugenzi; na wana maelekezo ya Rais kuwa wasiwatangaze wagombea wa upinzani hata kama wameshinda katika chaguzi. Rais alinukuliwa akisema “Mkurugenzi atakayemtangaza Mpinzani wakati amepewa nyenzo zote za utendaji atakuwa hana kazi” Kwa sura hiyo; Ofisi yake haiwezi kuendesha kwa haki uchaguzi wa Serikali za Mitaa ambao unajumuisha vyama vingi. Na hii sababu yake ni rahisi – yeye ni mwamuzi na ni mchezaji kwa wakati huohuo; hivyo hawezi kutenda haki katika mchezo.

36. Mheshimiwa Spika, Kambi Rasmi ya Upinzani bado inatafakari mantiki ya kushiriki uchaguzi kama mfumo uliopo sasa hautarekebishwa na kama Rais hatafuta kauli yake kwamba Mkurugenzi atakayemtangaza Mpinzani atafutwa kazi vinginevyo itakuwa ni fujo na matokeo yake ni machafuko ya kisiasa. Hivyo,ni Rai ya Kambi Rasmi ya Upinzani Bungeni Kwa Serikali kushughulikia jambo hili mapema ili kuepuka uvunjifu wa amani unaoweza kutokea.

                  C.     MFUMO WA UTOAJI HAKI 
C1. Dhamana kwa mtuhumiwa ni haki na si zawadi ya Polisi
37. Mheshimiwa Spika, Katiba ya Jamhuri ya Muungano wa Tanzania ibara ya 13(6)(b) inatoa katazo na marufuku kwa mtu anayeshtakiwa kwa kosa la jinai kutendewa kama mtu mwenye kosa hilo mpaka itakapothibitika kuwa anayo hatia ya kutenda kosa hilo.  Aidha ibara ya 13(6)(e) inatoa marufuku kwa mtu yeyote kuteswa, kuadhibiwa kinyama au kupewa adhabu zinazomtweza na kumdhalilisha. 
38. Mheshimiwa Spika, pamoja na masharti na makatazo hayo ya Katiba kumekuwa na tatizo ambalo linaanza kuwa sugu la kuwachukulia watuhumiwa wakiwa mikononi mwa Polisi na wengine Mahakamani kama vile wameshahukumiwa kuwa wakosaji. Dhamana ya Polisi imekuwa kama ni zawadi kutoka kwa dola kwa sababu ambazo hata hazina mantiki yoyote; wala misingi ya kisheria.
39. Mheshimiwa Spika, mimi mwenyewe ni mhanga wa jambo hili. Dhamana yangu ilifutwa kinyume kabisa cha katiba na sheria zetu. Nimekaa gerezani kwa zaidi ya miezi mitatu na nusu. Hii ni sawa na kuhukumiwa kifungo cha miezi sita gerezani (kwa maana ya ukokotoaji wa siku za adhabu kwa wafungwa Magerezani) bila kutiwa hatiani. Jambo hili ni hatari na la aibu katika mfumo wetu wa utoaji haki na lisiporekebishwa kuna hatari kubwa ya wananchi kukosa imani na mfumo huo jambo ambalo litapelekea hali ya kutoheshimu sheria katika nchi (state of impunity).

40. Mheshimiwa  Spika, Magereza zetu zimejaa watuhumiwa wa makosa mbalimbali ya kweli na ya kubambikiwa. Wengine wameishi Magerezani kwa zaidi ya miaka 10. Sababu kubwa inayopelekea hali hii ni kisingizio cha kuwa “Upelelezi bado unaendelea”. Haki ya uhuru kwa watu hawa imeondoshwa. Mkoa wa Dar Es Salaam pekee, una zaidi ya watuhumiwa 5000 ambao mashauri yao yako katika hatua mbalimbali. Ni dhahiri hatuna polisi na utaalam wa kutosha kushughulikia watuhumiwa wengi kiasi hiki kwa wakati mmoja. Ni vyema basi sheria zetu zikaangaliwa upya kuweka ukomo wa muda wa uchunguzi au upelelezi na pia kuweka ukomo wa muda kwa mahakama kutoa uamuzi wa mashauri hayo.
C2. Haki za Wafungwana Mahabusu walio Magerezani

41. Mheshimiwa Spika, katika katiba ya Jamhuri ya Muungano wa Tanzania ya  Mwaka (1977), Ibara ya 13 (6) (c )(d) inazungumzia kwa kina kuhusu haki za raia wote bila ubaguzi wowote . Katika Ibara ndogo ya sita inatoa marufuku kwa mtu yoyote kuadhibiwa kwa sababu ya kitendo chochote ambacho alipokitenda hakikuwa ni kosa chini ya sheria, na pia kwamba ni marufuku kwa adhabu kutolewa ambayo ni kubwa kuliko adhabu iliyokuwepo wakati kosa linalohusika lilipotendwa. Ibara hii pia inazungumzia haki na usawa wa binadamu ambapo heshima ya mtu itatunzwa katika shughuli zote za upelelezi ambapo mtu huyo atakuwa chini ya ulinzi bila uhuru. 

42. Mheshimiwa Spika, kumekuwa na ukiukwaji mkubwa wa haki za binadamu katika mahabusu na magereza zetu nchini. Tatizo kubwa sio kwa waliopewa dhamana za kuwasimamia wafungwa magerezani bali kwa sababu ya mapungufu ya miundombinu ya kuhudumia idadi kubwa sana ya mahabusu na wafungwa waliolundikwa magerezani.

43.  Mheshimiwa Spika, pamoja na kuwa magereza zetu nchini zina msongamano mkubwa sana wa wafungwa jambo ambalo ni hatari kubwa kwa afya za wafungwa. Lakini pia ndani ya magereza kuna wafungwa wengi ambao wamefungwa muda mrefu kwa makosa madogo madogo na hivyo kusababisha msongamano huo pasipo ulazima wowote. Mfano, zipo kesi za wafungwa waliokutwa wakiiba chakula, waliogombana na kupigana mitaani, waliokutwa wamelewa, wanaotuhumiwa kuwakosoa viongozi wa nchi mitandaoni au kwenye mikutano ya hadhara, wanaoitwa wazururaji n.k

44. Mheshimiwa Spika, katika Ibara 13 (6) Katiba yetu inakataza kutolewa  kwa adhabu kubwa kuliko adhabu iliyokuwepo wakati kosa linalohusika lilipotendwa. Jambo la kushangaza ni kuwa makosa haya madogo madogo yamekuwa yakiwaweka watu wengi mahabusu kwa muda mrefu jambo ambalo ni kinyume kabisa na matakwa ya kikatiba. Yapo makosa mengi yanayofanywa katika jamii ambayo yanaweza kabisa kurekebishika bila watuhumiwa kufikishwa mahabusu au magerezani lakini kutokana na mifumo mibovu ya utoaji haki vijana wengi ambao ndio nguvu kazi ya taifa wameishia magerezani. 

45. Mheshimiwa Spika, wapo vijana wengi wamewekwa mahabusu kwa kueleza fikra zao na kutoa maoni dhidi ya mwenendo wa viongozi waliowapa dhamana ya kuongoza serikali. Jambo la kushangaza ni kuwa haki hiyo ya kutoa maoni inavishwa taji la uchochezi. Vijana wengi wamejikuta mikononi mwa vyombo vya dola wengi wao wakitupwa mahabusu au magerezani kwa kutumia haki yao ya kueleza fikra zao ambayo ipo kwa mujibu wa katiba na sheria za nchi. Jambo hili sio tu kwamba linazidisha msongamano usio wa lazima katika magezera bali pia ni hatari kwani linatengeneza tabia za usugu hususani kwa vijana wadogo walio kwenye magereza hizo. 

46. Mheshimiwa Spika, Mwanasaikolojia Christian Jarrett katika kitabu chake cha “on the dark underbelly” anaeleza kwa kina madhara yanayoweza kutokea endapo mrekebishaji wa tabia atatumia njia isiyo sahihi katika kurekebisha tabia fulani ya mwanadamu. Kitendo cha kuendelea kuwaweka mahabusu watuhumiwa wenye makosa madogo madogo kunazalisha matatizo makubwa sio tu kwa mtuhumiwa bali kwa jamii kwa ujumla na kufanya Magereza na Polisi kuonekana kama sehemu za kawaida na hivyo kuhamasisha wahalifu wengine katika Nyanja zingine kujenga dhana kuwa Magereza ni sehemu za kawaida za kuishi. 

47. Mheshimiwa Spika, Hivyo basi, Kambi Rasmi ya Upinzani Bungeni inaitaka serikali kuhakikisha kuwa inapunguza msongamano kwenye mahabusu na magerezani kwa kutumia adhabu mbadala ya vifungo vya nje au kazi za kijamii . Pia, serikali hii ya awamu ya tano iache mara moja kuendelea kuwashikilia vijana mahabusu au kwenye magereza eti kwa makosa ya kuzungumza fikra zao au kutoa maoni dhidi ya mienendo ya viongozi wa serikali. Ni lazima serikali itambue kuwa haki hii ipo kikatiba na ni lazima serikali iheshimu na kulinda katiba ya nchi kwa kuwa hakuna mtu yoyote ndani ya Jamhuri ya Muungano wa Tanzania mwenye mamlaka yoyote juu ya katiba ya nchi. Aidha, tunatoa wito kwa Serikali kufanya marekebisho ya sheria ya utakatishaji fedha ili dhamana zitolewe kwa washtakiwa wa makosa hayo kwa kuwa watuhumiwa wengi wamekuwa wakisota magerezani kwa miaka mingi bila dhamana na hatimaye hata wakipatikana hawana hatia tayari unakuta wameshatumikia adhabu ya kifungo kana kwamba walikuwa na hatia.

48. Mheshimiwa Spika, Kambi Rasmi ya Upinzani Bungeni inayoongozwa na CHADEMA inapenda kuwajulisha wananchi kwamba msimamo wake kuhusu mfumo wa utoaji haki nchini umeelezwa kwa ufasaha katika kitabu cha sera za chadema (uk.4) kama ifuatavyo:-naomba kunukuu “Chadema inatambua kwamba watu wote ni sawa mbele ya sheria na kwa hiyo watuhumiwa wote watahesabiwa kuwa wana haki, hadi hapo mahakama itakapowatia hatiani. Chadema inapenda kila mwananchi atendewe haki; hivyo itahakikisha kwamba mhimili wa Mahakama unakuwa huru, na kwamba hauingiliwi na mtu, chombo au taasisi yoyote katika kutoa uamuzi wake ili kuhakikisha kwamba haki inatolewa bila upendeleo wowote.”
C3. Utawala Bora na wa Sheria

49. Mheshimiwa Spika, utawala bora ni pamoja kuzingatia misingi ya katiba, sheria, demokrasia na kuheshimu haki za binadamu katika kuliongoza taifa. Jambo hili linaonekana kuwa tofauti katika Serikali hii ya awamu ya tano ambapo misingi ya katiba, demokrasia na haki za binadamu imewekwa kando na badala yake Kamati za Ulinzi na Usalama zimekuwa ndizo mamlaka na dira ya kuongoza nchi. Kamati hizi za ulinzi na usalama ambazo huongozwa na Wakuu wa Wilaya na Mikoa (ambao baadhi yao ni maafisa wa vyombo vya dola – majeshi na polisi) zimekuwa zikitoa amri za kipolisi zaidi katika kuendesha mambo kuliko kutumia njia za kidemokrasia na maridhiano.
50. Mheshimiwa Spika, si jambo la siri tena kwamba Wakuu wa Wilaya na Mikoa kadhaa wamekuwa wakitumia mamlaka yao vibaya na kuwanyanyasa wananchi wasio na hatia  kwa kuwaweka rumande kwa saa 24 na  48 bila kuwapeleka mahakani kuwa sababu tu wananchi hao wamepishana nao kimawazo. Tabia hii ya wakuu wa wilaya na mikoa kuwaweka watu rumande kunakwenda kinyume kabisa na ibara ya 13 ya Katiba inayokataza kumtendea mtuhumiwa kama mkosaji na kuwadhibu kabla hajadhibitika kutenda kosa hilo na Mahakama. Kwa hiyo, Wakuu hao wa Wilaya na Mikoa, wameamua kwa makusudi kuacha kufuata mfumo wa utoaji haki (Mahakama) ambao ndio mfumo wa utawala bora na kujigeuza kuwa polisi na mahakama  kuwakamata watu na kuwahukumu na kuwatia magerezani.


51. Mheshimiwa Spika,kwa kifupi nchi hii inaendeswa kipolisi zaidi (Pilice State) kuliko misingi ya katiba na sheria. Hali hiyo haina afya kwa  tunu za amani na utulivu ambazo nchi hii imejivunia tangu uhuru. Mwenendo huo unadhoofisha demokrasia, utawala wa sheria na mwishowe unadumaza ustawi na maendeleo katika taifa kwa kuwa ni vigumu watu kutii sheria bila shuruti katika mazingira kama hayo. Kwa sababu hiyo, Kambi Rasmi ya Upinzani Bungeni inaitaka Seriakali iliete Bungeni haraka iwezekanavyo Muswada wa Marekebisho ya Sheria ya Tawala za Mikoa ya Mwaka 1997 ili kufuta vifungu vya 7 na 15 vinavyotoa mamlaka kwa wakauu wa Mikoa na Wilaya kwa mtiririko huo ya kuwakamata na kuwaweka watu rumande.
52. Mheshimiwa Spika, Kambi Rami ya Upinzani Bungeni inapendekeza na kushauri kwamba; ikiwa mtu atatenda kosa, basi ashtakiwe mahakani  kwa mujibu wa sheria za makosa ya jinai na sio kuwaachia Wakuu wa Mikoa na Wilaya madaraka hayo.   

D HALI YA SIASA, UCHUMI NA MWELEKEO WA SERIKALI

D1.  Hali ya Siasana Mwelekeo wa Serikali

53. Mheshimiwa Spika napenda Watanzania watambue kwamba;kama Taifa, tumekamilisha Bajeti ya tatu ya Utawala wa awamu ya tano chini ya Uongozi wa Rais John Pombe Magufuli. Ni wazi kwamba, mwenendo wa Serikali baada ya utekelezaji wa bajeti yake ya kwanza, ya pili na ya tatu unatosha kutoa picha kamili juu ya aina gani ya Uongozi tulionao katika usimamizi wa Uchumi, Siasa na Maendeleo ya Taifa letu kwa ujumla. Sitegemei kama bado kuna Mtanzania anahitaji muda zaidi aweze kuuelewa Uongozi wa sasa. 
54. Mheshimiwa Spika, Nathubutu kusema kwamba, Taifa linapita kwenye kipindi kigumu cha utawala wa mtu mmoja, usioheshimu Katiba, Sheria, Taratibu na wala tamaduni zetu kama Watanzania. Tunapita kwenye kipindi kigumu cha utawala wa mtu mmoja asiyeamini katika nguvu ya taasisi za dola. Tunapita kwenye Utawala wa mtu mmoja asiyeamini katika Uhuru wa mihimili mingine kwa maana ya Bunge na Mahakama. Tunapita kwenye kipindi kigumu cha utawala wa mtu mmoja asiyeamini katika kazi zilizofanywa na Serikali zilizotangulia kwa mfano mchakato wa katiba mpya, uwekezaji kwenye sekta ya gesi, ujenzi wa bandari ya Bagamoyo, ujenzi wa kituo cha uwekezaji Kurasini nk. Aidha tunapita katika kipindi ambacho Serikali hii ya awamu ya tano imeamua kuuwa kabisa dhana ya ugatuzi wa madaraka kwa Serikali za mitaa na kujilimbikizia madaraka kwa kuzinyanganya halmashauri vyanzo vyake vya mapato.  Kwa kifupi ni utawala wa Kiongozi mmoja aliyejikusanyia mamlaka yote mikononi na mwenye kupenda kila kitu kwenye nchi hii awe yeye. Waingereza wanaita uongozi wa namna hiyo, kuwa ni‘POPULIST LEADERSHIP’. 

55.  Mheshimiwa Spika, tabia ya Utawala wa namna hii umechambuliwa vizuri katika Makala ya Mwandishi na Mkurugenzi wa kituo cha Utafiti cha  Chuo Kikuu cha Central Europe, Dr  Milkoz Harasz kwenye Jarida maarufu duniani la Washington Post la Disemba 28, 2016, ambapo kwa kifupi naomba ninukuu maneno yake kuhusu  tabia za populist leaders  kwa faida ya Bunge lako na watanzania; 

52. Mheshimiwa Spika, Mwandishi na Mtafiti Milkoz Harasz, anasema:- “Populists govern by swapping issues as opposed to resolving them. They don’t mind being hated.Their two basic postures of defending and triumphing are impossible to perform without picking enemies.Populist can turn into peace nicks or imperialist depending on what they think could yield good spin that boost their support. Hypocrisy is in the genes of populists, in many countries they betray expectations of selfless strongman and have lead to civic awekeny”..
53. Mheshimiwa Spika, Kwa tafsiri isiyo rasmi, Dr Miltoz anasema “ Kiongozi mpenda sifa na mwenye kujikweza hutawala kwa kufunika matatizo ya msingi badala ya kuyatafutia ufumbuzi, watawala hawa hawaoni shida  kuchukiwa.Dhamira zao mbili za kulinda utawala wao na kuwashinda wapinzani wao wanaamini hazitafanikiwa, bila kutengeneza maadui. Watawala wapenda sifa na wenye kijikweza huweza ama kuwa wahubiri wa Amani ya uongo ama wakawa mabeberu madikteta kutegemea wanachodhani kinaweza kulinda matakwa yao.Unafiki ndio asili yao, hata hivyo katika nchi nyingi watawala wa namna hii hudhihirisha utawala wenye maslahi binafsi, na mwishowe wananchi huwaelewa, huzinduka na kuasi’ 
56.Mheshimiwa Spika, Tabia hizo za viongozi wapenda sifa mara nyingi hutumia muda na akili nyingi kuzuia au kukabiliana na wakosoaji ndani na nje ya vyama vyao na kuwaita wapinga maendeleo na kwamba si wazalendo. Wanaposhindwa kukidhi matarajio waliyoyajenga kwa Umma, hugeuka na kutumia mbinu za kikatili kwa mkono wa dola kutawala,na mara nyingi hukanyaga demokrasia na kuvunja katiba. Hali hii tayari imeshatokea hapa kwetu Tanzania ambapo tunashuhudia utawala huu ukikanyaga Katiba na misingi yake sambamba na kuminya demokrasia kwa kisingizio cha kuleta maendeleo.

53. Mheshimiwa Spika, Tawala za namna hii hutumia muda mwingi kutaka umma uamini kwamba demokasia ni kikwazo cha Maendeleo na kwamba Udikteta unaweza kuleta maendeleo (kitu ambacho hakijawahi kuonekana kwenye tafiti yoyote kuhusu maendeleo). Ni vema viongozi wetu wakaelewa na kuamini kama pengine kuna tawala wanazochukulia mfano katika kuliongoza taifa letu, watambue zina historia tofauti na Taifa letu.Baadhi ya mataifa watawala wake waliingia madarakani kwa njia za mapinduzi na au umwagaji damu, na sio sanduku la kura kwa hiyo ni lazima kuwa makini sana kabla ya kuiga mienendo na tabia za watawala wa namna hiyo katika kuliongoza taifa letu. Kwa hali ilivyo sasa; ni dhahiri kwamba utawala wetu una sifa na mwenendo anaozungumzia Dr Milkoz Sarasz. Kwa sababu hiyo ni lazima tusimame imara kama taifa kupinga Taifa hili zuri kupelekwa kusikojulikana ambako Demokrasia inaelekezwa kuzimu, biashara zinapukutika, ukata unazidi na Watanzania wanazidi kuzama kwenye lindi la umasikini na hofu dhidi ya utawala wao inazidi kuongezeka. 

57. Mheshimiwa Spika, Haya ni maisha ambayo Watanzania hawakutarajia, na hii ndio changamoto kuu kwa Bunge hili lenye dhamana ya mwisho kuhusu mustakabali wa Taifa hili kikatiba. (Parliament is the supreme organ of the state; and so it has to stand on its feet).

D2. Hali ya Uchumi
· Ukuaji wa Uchumi Usiopunguza Umasikini 

58. Mheshimiwa Spika, Ni jambo lisilobishaniwa tena kuhusu kuongezeka kwa ukali wa maisha, kwa kila Mtanzania. Kwa muda mrefu, Serikali ya CCM imekua ikitumia kigezo cha ukuaji uchumi kupotosha kuhusu hali halisi ya uchumi wa taifa letu. Serikali ya awamu ya tano inatumia dhana ya ukuaji uchumi kwa asilimia 7 kama hoja ya kukaririsha Watanzania waamini kwamba hali ya uchumi ni shwari na kwamba kiwango chetu cha ukuaji uchumi ni kikubwa ukilinganisha na nchi washindani wetu hususani Kenya ambayo uchumi wake unakua kwa asilimia 6. 

59. Mheshimiwa Spika, Kwanza, nivyema tukafafanua kwamba uchumi wa Kenya ni zaidi ya dola 65 billioni, hivyo unapokua kwa asilimia 6 ni sawa na ongezeko la dola 4 bilioni , wakati uchumi wa Tanzania wa dola 45 billion, unapokua kwa asilimia 7 ni sawa na ongezeko la dola 3 bilioni.  Hii ni tafsiri muhimu sana kujulikana kwa Watanzania kwamba kwa mwaka uchumi wa Kenya unaongezeka kwa kiasi kikubwa kuliko uchumi wetu badala ya kuwadanganya na takwimu za asilimia bila kuzingatia ukubwa wa uchumi wa kila nchi.

60. Mheshimiwa Spika,ni vema ikaeleweka pia kwamba ukuaji huu wa uchumi kwa asilimia 7 haukuanza leo baada ya Serikali ya awamu ya tano kuingia madarakani. Ukuaji huu umekuwepo kwa zaidi ya muongo mmoja sasa, kwa maana tangu awamu ya tatu (rejea hotuba ya bajeti ya 2005/06), chini ya Benjamini Mkapa, uchumi ulikua kwa kiwango hicho cha asilimia 7, na ifahamike tu kwamba mwaka 2011, Ukuaji huo ulifikia asilimia 7.9.

61. Mheshimiwa Spika, Nivema ikafahamika kwamba changamoto tuliyonayo kama taifa kuhusu uchumi sio ukuaji pekee, bali kilicho muhimu zaidi ni namna ya kufanya ukuaji huo utafsiri maisha ya Watanzania. Ilitegemewa tangu kuingia awamu ya nne na sasa ya tano, kazi kubwa ingekuwa kuhakikisha ukuaji wa uchumi unapunguza umasikini, badala yake imekua kinyume chake kwani awamu ya nne ilishindwa kupunguza idadi ya masikini, na mbaya zaidi awamu hii ya tano inafanya vibaya zaidi kuliko awamu ya nne katika mkakati wa kupunguza umasikini kama inavyojipambanua kwenye ripoti mbalimbali za kiuchumi za kimataifa na kitaifa sanjari na hali halisi wanayopitia wananchi kwasasa.

62.  Mheshimiwa Spika, Bado Uchumi wetu kwa kiasi kikubwa unakuzwa na sekta zilezile, za Utalii, Madini, Huduma ya fedha,Mawasiliano, ambazo kwa hakika zinabeba watu wachache na ndio sababu ya uchumi kuendelea kukua bila kupuguza umasikini.Kwa zaidi ya muongo mmoja, Taasisi maarufu nchini inayohusika na tafiti za kiuchumi  ijulikanayo kama Research on Poverty Alleviation(REPOA) imebainisha wazi kwamba ili kupunguza umasikini ni sharti kukuza sekta ya kilimo katika dhana pana(mazao, uvuvi na ufugaji) kwa asilimia 8 mpaka 10,  na kwamba tukikuza Kilimo kwa kiasi hicho kwa miaka mitatu3 mfululizo tutakata umasikini kwa asilimia 50. 

63. Mheshimiwa Spika, Ni bahati mbaya kwamba tangu awamu ya tatu mpaka awamu ya nne kilimo kiliendelea kukua chini ya asilimia 4 na mbaya zaidi, katika mwaka wa kwanza wa serikali ya wamu ya tano inayojinasibu kama serikali ya masikini, kilimo kimekua kwa asilimia 1.7 kiwango ambacho ni hafifu kupata kutokea tangu enzi za Utawala wa Tatu na ya Nne.
64. Mheshimiwa Spika, ukuaji huu mdogo wa sekta za kilimo mifugo na uvuvi, ambazo ndizo tunazitegemea kuondoa umasikini unachagizwa na utekelezaji duni wa bajeti za maendeleo katika sekta hizo. Kwa mfano tathmini ndogo ya utekelezaji wa bajeti ya maendeleo kwa miaka miwili ya mwanzo ya utawala wa Serikali ya awamu ya tano ilikuwa ni kama ifuatavyo:-

i. Wizara ya Kilimo:-
· Katika mwaka wa fedha 2016/17, Wizara ya Kilimo iliidhinishwa fedha za maendeleo kiasi cha shilingi bilioni 100.527 lakini hadi Machi, 2017 zilitolewa shilingi bilioni 2.252 sawa na asilimia 2.22 ya fedha iliyoidhinishwa na Bunge. Hii ina maana kwamba takribani asilimia 98 ya bajeti hiyo haikutekelezwa.

· Katika mwaka wa fedha 2017/18; wizara hii iliidhinishiwa na Bunge fedha za maendeleo jumla ya shilingi bilioni 150.253 (150,253,000,000/-) lakini hadi kufikia mwezi Machi, 2018; ni shilingi bilioni 16.5 tu (16,520,540,444/-) zilikuwa zimetolewa ikiwa ni sawa na asilimia 11 tu ya fedha za maendeleo  zilizokuwa zimeidhinishwa. Hii ina maana kwamba asilimia 89 ya bajeti ya maendeleo katika sekta ya kilimo haikutekelezwa.

ii. Wizara ya Mifugo na Uvuvi: 
· Kwa mwaka wa fedha 2016/17 Wizara iliidhinishiwa fedha za maendeleo kiasi cha shilingi bilioni 4 lakini zilizotolewa ni shilingi milioni 130 tu sawa na asilimia 3.25 ya bajeti ya maendeleo iliyoidhinishwa. Hii ina maana kwamba  takribani asilimia 97 ya bajeti hiyo  haikutekelezwa. 

· kwa mwaka wa fedha 2017/18 Wizara hii  iliidhinishiwa na Bunge jumla ya shilingi  bilioni 4  (4,000,000,000/=) kama fedha za kutekeleza miradi ya maendeleo katika sekta ya mifugo na uvuvi; lakini hadi kufikia mwezi machi, 2018 hakuna hata shilingi moja ambayo ilikuwa imepokelewa kutoka hazina kwa ajili ya miradi ya maendeleo katika sekta hizo. Hii ina maana pia kwamba asilimia 100 ya bajeti ya maendeleo katika sekta za mifugo na uvuvi ilikuwa ni hewa!

65. Mheshimiwa Spika, Ndio sababu Kambi Rasmi ya Upinzani Bungeni tunapenda Watanzania watambue kuwa Serikali hii inayojinasibu kuwa mtetezi wa wanyonge ambao wengi wao ni wakulima, wafugaji na wavuvi kimsingi inawahadaa. Kuhusu ruzuku ya pembejeo za kilimo hali ni mbaya zaidi ukilinganisha na wakati wa Serikali ya awamu ya nne. Kwa mfano katika bajeti ya kwanza ya kilimo katika utawala huu wa awamu ya tano ya  mwaka wa fedha 2016/17;  ruzuku ya mbolea ilikuwa shilingi billioni10; na katika Bajeti ya pili  katika mwaka wa fedha  2017/18 Serikali Ilipanga kutumia shilingi billion 15 kama ruzuku ya pembejeo ukilinganisha na shilingi  billion 78 ya mwaka wa mwisho wa Serikali ya awamu ya nne 2015/16. Hili ni anguko la wastani wa shilinigi bilioni 65.5 katika ruzuku ya pembejeo za kilimo  na kwa mwaka 2018/19, hali ni mbaya zaidi kwa kuwa hata fedha ya ruzuku ya mbolea haikutajwa kwenye randama ya Wizara ya Kilimo. 

66. Mheshimiwa Spika, Ni vema ikaeleweka kwamba moja ya tatizo kubwa katika sekta ya kilimo Tanzania ni matumizi duni ya pembejeo bora, kwani imesisitizwa kwenye ripoti mbalimbali za tafiti za uchumi na kilimo.Kwa mujibu wa Ripoti ya Umasikini na Maendeleo ya Binadamu 2014(Poverty and Human Development 2014). Mathalani matumizi ya Mbolea Tanzania ilikuwa ni 9kg kwa ekari1 wakati nchi zenye chumi ndogo kama Malawi, wakulima wamewezeshwa kiasi cha kutumia 29kg kwa ekari1 na nchi zilizopiga hatua zaidi kwa kilimo kama China, ekari 1 wanatumia zaidi ya  260kg.
67. Mheshimiwa Spika, Kama tathimini hii ya matumizi ya 9kg kwa ekari1 Tanzania ni utafiti;  wakati ambapo serikali ya awamu ya nne walau ilikuwa ikitenga fedha kiasi cha kuonekana kwenye ruzuku ya mbolea, Watanzania na hususan wakulima wanapaswa kujiuliza leo, ambapo Serikali inatenga shilingi bilioni 10  kutoka shilingi bilioni  78  hali itakuwaje?. 

68. Mheshimiwa Spika, Ni vigumu kwa Serikali ya Tanzania kufanya mapinduzi makubwa kiuchumi yenye kupunguza umasikini bila kukuza kilimo katika dhana pana (mazao,ufugaji na uvuvi). Kwa mujibu wa Ripoti ya USAID ya 2014, asilimia 70% ya Watanzania wanategemea Kilimo, na kati yao asilimia 75% ni wanawake. Hivyo masikini wakubwa Tanzania ni wanawake ambao ni asilimia 75% ya watu wote wanaotegemea kilimo, hivyo mwenendo wa sasa ambapo Bajeti ya Miradi ya kilimo inatekelezwa kwa asilimia 2 – 3 ni rekodi mbaya  ambayo haijapata kutokea tangu Uhai wa Taifa hili na ni ishara tosha kwamba Serikali hii haina mpango na masikini watanzania, na tabia ya Mhe Rais kujinasibu kuwa ni Rais wa wanyonge (masikini) ni  dhihaka kwa watanzania masikini. 
69. Mheshimiwa Spika, sekta pana ya kilimo, ndiyo inayobeba maskini na wanyonge wengi wa nchi yetu. Umaskini ni laana na siyo sifa. Kujinasibu kama “kiongozi wa wanyonge na masikini” wakati tunatembeza misafara ya magari takriban 50 ya gharama kubwa yakiambatana na helikopta ni vitu visivyoshabuhiana. Sekta pana ya kilimo inagusa lishe na afya za watu wetu, inagusa uwezo wao wa kuhudumia familia katika huduma mbalimbali za kijamii na hata makazi. Kutowekeza vya kutosha katika sekta hizi ni ushuhuda tosha kuwa huruma ya watawala dhidi ya masikini na wanyonge ni “machozi ya mamba”.

70.  Mheshimiwa Spika, dhana mpya inayojengwa kwa kasi ya kutenga fedha nyingi kwa kinachoitwa miradi mikubwa ya kimkakati kwa gharama (at the expense of) ya wakulima, wafugaji na wavuvi wetu, hakika ni dhana itakayochelewesha maendeleo ya watu wetu bila sababu za msingi. Mataifa makini duniani, hujikita kwanza kwenye sekta zinazogusa maisha ya wengi kisha hizo sekta nyingine hukua automatically wananchi wanapokuwa na uwezo mzuri kiafya, kielimu, kimazingira na hivyo kiuchumi.

71.  Mheshimiwa Spika, ni jambo la kusikitisha na kutia huruma unapoona Taifa zima linakaririshwa kuabudu miradi isiyozidi mitano ya miundombinu kwa gharama ya ubora wa elimu ya watoto wetu tunayoiita ya bure; maji kwa Taifa zima ikiwa ni kilio cha wengi na ukuaji wa huduma za afya ukiwa wa kasi ndogo kulinganisha na wingi wa watu wetu na mtawanyiko wao!
E3. Mkwamo wa Uchumi na Ongezeko la Ukata Nchini 

72. Mheshimiwa Spika, imekuwa changamoto kubwa hata miongoni mwa wachumi kuhusu hali ya uchumi nchini hasa inapoonekana biashara nyingi zinafungwa kwa kushindwa kujiendesha, kusinyaa kwa uwekezaji mkubwa; kudorora kwa FDI (Foreign Direct investments)kuyumba kwa biashara katika sekta ya nyumba(real estate);makampuni kwa ujumla wake yanazidi kupunguza wafanyakazi, kuporomoka kwa thamani ya hisa katika soko la mitaji(stock market); ukata kwenye uchumi (decline in liquidity) nk, lakini bado serikali inatangaza uchumi kuwa ni imara.

73. Mheshimiwa Spika, Ipo haja ya kuchunguza uhalisia wa takwimu zetu kuepuka kujenga uchumi hewa kwa takwimu za kupika. Ndio sababu IMF ilitoa angalizo kwa mwaka wa fedha 2018/19 kwamba; mwenendo mbovu wa sera za kibajeti na kutokutabirika kwa utawala huu kutasababisha kuzorota kwa uchumi.

74. Mheshimiwa Spika, katika tathmini ya saba ya hali ya uchumi wa Tanzania iliyotolewa na Shirika la Fedha Duniani (IMF) tarehe (11/01/2018) – mwaka mmoja tu uliopita;  ni kwamba hali ya uchumi wa Tanzania imekuwa ikipanda na kushuka na kwamba matazamio ya mwenendo huo yanaonyesha mashaka.Tathmini hiyo IMF imetaja baadhi ya maeneo ambayo Tanzania imefanya vizuri kiuchumi. Imesema kiwango cha ukuaji wa uchumi kimeendelea kupanda taratibu; upandaji wa bei za bidhaa muhimu umekuwa wa wastani; akiba ya fedha za kigeni imekuwa nzuri, na utekelezaji wa Mpango wa Sera ya Misaada (PSI) kwa miezi ya Julai hadi Septemba 2017 umekuwa wa kuridhisha, na takwimu za maendeleo ya kujamii inaridhisha, ingawa utekelezaji wa maboresho ya sera yanakwenda polepole.
Mheshimiwa Spika, hata hivyo, IMF imetaja maeneo mengi ambayo kiuchumi Tanzania imefanya vibaya katika kipindi hiki kama ifuatavyo:-

i. Ukusanyaji wa kodi umepungua,

ii. Mikopo toka mabenki imeendelea kuwa changamoto kutokana na madeni yasiyorejeshwa au yasiyolipika,

iii. Katika siku za usoni uchumi wa Tanzania uko katika hatari ya kuporomoka kutokana na Serikali kushindwa kutekeleza bajeti ya maendeleo, mazingira hasi ya uwekezaji na biashara, na wasiwasi unaotokana na  watawala kutofuata sheria na taratibu katika utendaji,

iv. Umasikini na ukosefu wa ajira umezidi kuongezeka nchini,

v. Kuna uwiano mbovu wa utekelezaji wa miradi ya miundombinu,

vi. Kuna mazingira yasiyoridhisha ya kufanya biashara na uwekezaji nchini,

75. Mheshimiwa Spika, Shirika la Fedha Duniani (IMF) linahitimisha kwa kuitaka Serikali ya Tanzania kutekeleza yafuatayo ili uchumi wa nchi usididimie mbele ya safari.

i. Sera za uchumi mpana ni lazima ziuishwe na kuratibiwa kwa ukaribu

ii. Utekelezaji wa bajeti ya maendeleo lazima uongezewe kiwango na kasi.

iii. Sera za fedha na usimamizi wa fedha lazima zihuishwe na maendeleo ya kibajeti.

iv. Ni lazima kukuza zaidi uchumi, kupunguza umasikini na kukuza ajira.

v. Mazingira ya biashara lazima yaboreshwe ili kuvutia sekta binafsi kuwekeza nchini kama mpango wa maendeleo unavyotamka,

vi. Utekelezaji wa bajeti lazima uwekewe umakini mkubwa zaidi,

vii. Ukusanyaji wa kodi za ndani uongezwe kwa kutumia sera nzuri za kodi na uboreshaji wa utendaji,

viii. Urejeshaji wa kodi ya VAT kwa wafanyabishara na wawekezaji wanaohusika lazima utekelezwe vizuri na haraka kwa mujibu wa taratibu,

ix. Malimbikizo ya mikopo iliyotolewa na mabenki uwekewe mkakati ili mikopo irejeshwe kuwezesha ufanisi wa mabenki ziweze kutoa mikopo kwa wafanyabiashara na wajasiriamali.

76. Mheshimiwa Spika, Pamoja na maangalizo hayo ya IMF, taarifa za BOT zinaonesha wazi kwamba kushuka huko kwa ujazo wa fedha kwenye uchumi kunatokana na kushuka kwa kiwango cha mikopo kutoka Benki za biashara kwa sekta binafsi, na hivyo kuyumba kwa sekta binafsi ambayo kimsingi ndio injini ya uchumi.Na ndio sababu Benk Kuu ya Tanzania, kama msimamizi wa sera ya fedha, ikachukua hatua mbili kama namna ya kutafuta ufumbuzi wa ukata wa fedha kwenye uchumi(liquidity tightness). Hatua ya kwanza ni ile ya tangazo la kupunguza riba(credit discount) kwa mikopo ya Bank kuu kwenda bank za  biashara kutoka riba ya asilimia 16% mpaka riba ya silimia 12%. Ikafuatiwa na tangazo la Benki Kuu la kupunguza dhamana za Benki za biashara zinazowekwa benki kuu kutoka asilimia 10% mpaka asilimia 8% 

77. Mheshimiwa Spika, Hatua zote hizo zilichukuliwa kwa lengo la kukabili ukata kwenye uchumi kwa kuhakikisha sekta binafsi zinapata mikopo na kuchangamsha biashara kwenye uchumi na hivyo kukabili ukata mkali unaokabili uchumi kwasasa. Hata hivyo, pamoja na juhudi zote hizo za Benki Kuu kwa kutumia sera ya fedha(Monetary Policy), bado ukata umebaki kuwa tatizo kwenye uchumi ikiwa ni kielelezo kwamba mzizi wa tatizo la uchumi kwa sasa chimbuko lake sio sera ya fedha( monetary policy)bali sera ya bajeti na mazingira ya biashara kwa ujumla (Fiscal Policy&Business environment). 

78. Mheshimiwa Spika,Tatizo  la uchumi kwasasa sio benki kukosa fedha kukopesha sekta binafsi, tatizo ni Serikali imeshindwa kujenga mazingira rafiki kwa biashara na wawekezaji kwa ujumla. Wafanyabiashara na wawekezaji wa ndani na nje  kwa ujumla wanakabiliwa na mazingira magumu kibiashara ndio sababu kiwango cha mikopo isiyolipika(Non Performing loans-NPL) kimezidi kuongezeka kwa kiasi ambacho hakijawahi kutokea kwa zaidi ya miongo miwili.Kwa mujibu wa ripoti ya BoT, kiwango cha mikopo isiyolipika kimefikia zaidi ya asilimia  10  ambapo wastani ni asilimia 5

79. Mheshimiwa Spika, Hii ni ishara mbaya sana kwa sekta binafsi ambayo ndio inapaswa kuwa injini ya uchumi katika uchumi wa soko. Sio kwamba wafanya biashara hawa wanapenda kushindwa kulipa mikopo hiyo bali mazingira ya biashara ni mabovu na hivyo kusababisha wafanyabiashara kuogopa kukopa kwa ajili ya biashara na pia mabenki kuongeza urasimu wa kutoa mikopo kwa hofu ya mikopo isiyolipika kutokana na mazingira mabovu ya kibiashara ambayo msingi wake ni sera duni za kodi na utawala unaoendesha nchi kwa amri za Rais – Presidential decrees, kuliko kufuata sheria. Na ndio maana hata ripoti ya mwaka 2017 kuhusu urahisi wa kufanya biashara (EASY OF DOING BUINESS) inayotolewa na Bank ya Dunia, Tanzania bado iko nyuma ya Kenya, Uganda na Rwanda ambao ndio washindani wetu kibiashara. 

C4.  MAPENDEKEZO YA MFUMO MPYA WA UCHUMI KWA TANZANIA

· UCHUMI WA SOKO JAMII (SOCIAL MARKET ECONOMY)

80. Mheshimiwa Spika, Baada ya miongo kadhaa ya mapambano ya maendeleo na mbinu mpya za kisera, Tanzania, bado iko katika lindi la umaskini. Hii inatokana na uchumi duni na madeni makubwa, lakini jambo la msingi zaidi ni kwamba; hali hii inazidi kuwaathiri Watanzania. Ukweli huu haupingiki: Mwaka 2017 zaidi ya watanzania milioni 12 waliishi katika umaskini uliokithiri (Benki ya Dunia 2017). Takriban asilimia 28 ya Watanzania walikuwa chini ya Mstari wa Umaskini wa Mahitaji ya Msingi (NBS 2017, uk.52). Mamilioni ya watu hawakuwa na maji wala umeme (Kessy/Mahali 2017). Ukosefu wa ajira umekuwa mkubwa sana kwa kipindi chote cha miaka iliyopita (ILO 2018). Takwimu zinaonyesha kwamba kiwango cha chini cha mahitaji ya kumwezesha mtu kuishi bado hakijafikiwa;  na pia  maendeleo ya kiuchumi bado hayajapatikana. 
81. Mheshimiwa Spika, Mwalimu Nyerere tayari alishatoa moni yake juu ya viashiria vya  umasikini katika miaka ya 1960, akisisitiza kwamba; “Watanzania sasa wanajua kwamba umasikini wetu, ujinga wetu, na maradhi yetu hayawezi kukwepeka kama sehemu ya maisha ya binadamu” (Nyerere 1973, uk.110). Kwa kukubaliana na hoja ya Mwalimu Nyerere, Kambi Rasmi ya Upinzani kupitia CHADEMA inaamini kwamba, kwa namna ile ile, umaskini wa leo umesababishwa na watu. Unaweza ukahusishwa na mfumo mbovu wa uendeshaji wa uchumi na uwepo wa sera mbovu za uchumi. Kwa miongo kadhaa sasa, watawala wamekuwa wakitumia mfumo huo mbovu wa uchumi kuwakandamiza Watanzania. Mfumo wa uchumi umelenga “kulipa madeni”, lakini hautengenezi fursa za maendeleo ya kiuchumi kwa watu. Jambo hili halikubaliki.
82. Mheshimiwa Spika, Ili kukabiliana na hali tete ya uchumi wa nchi yetu, Kambi Rasmi ya Upinzani Bungeni kupitia CHADEMA inahimiza uwepo wa mfumo imara wa uchumi unaofanya kazi vizuri. Ili kuwasaidia Watanzania kuondokana na vikwazo vya kijamii vya maisha duni, kuboresha maisha ya mamilioni ya watu na kuiendeleza nchi kwa ujumla wake. Kambi ya Upinzani kupitia CHADEMA inakusudia kutatua changamoto hizo kwa kuanzisha mfumo wa maendeleo ya kiuchumi kwa Watanzania wote. Kwahiyo, CHADEMA inaunga mkono uanzishwaji na  utekelezaji wa mfumo wa Uchumi wa Soko Jamii Tanzania ambao umefanikiwa kuziimarisha na kuziendeleza nchi mbalimbali duniani, na wakati huohuo, kuwaondoa wananchi wa nchi hizo kwenye umaskini na kuwapatia fursa za ajira zenye uhakika. 
83. Mheshimiwa Spika, Kwa mujibu wa Mwalimu Nyerere, Kambi Rasmi ya Upinzani Bungeni kupitia CHADEMA inaamini kwamba maendeleo halisi yanaweza tu kutokea kwa kuondoa umaskini nchi nzima. Katika mfumo wa uchumi unaopendekezwa, jitihada zote za kiuchumi zitaelekezwa kwenye kuanzisha utajiri na hivyo kuushinda umasikini ambao ni adui wa maendeleo. 
84. Mheshimiwa Spika, Uchumi wa Soko Jamii ni Mfumo wa Uchumi unaolenga kuleta maendeleo shirikishi na endelevu kwa kila mtu. Unatokana na mfumo wa Ubepari, unaojulikana pia kama uchumi wa soko, ambao unalenga kuanzisha soko huru la kiushindani.  Changamoto za mfumo wa uchumi wa soko zinaweza kuchukuliwa na mfumo wa uchumi wa kijamaa. Uchumi wa Soko jamii unalenga kukidhi kiwango cha chini cha ustawi wa kiuchumi kwa kila mwananchi. 
85. Mheshimiwa Spika, Kimsingi mfumo huu unaleta pamoja faida za ubepari na ujamaa na unaondoa kabisa hasara zake. Hii inaanzisha mfumo mpya wa uchumi ambao unatekelezeka, unakubalika na unaolenga ustawi wa watu. Ili kuimarisha uchumi wa nchi, kila kikwazo kwa maendeleo ya uchumi kinaondolewa. Hata hivyo, kila hatua lazima ichukuliwe kwa kuzingatia ushirikishwaji, uendelevu na kujali utu.  Jambo hili hatimaye, litampatia kila Mtanzania fursa za uhakika za kustawi kiuchumi na kuboresha maisha yao. 
86. Mheshimiwa Spika, Dhana ya Uchumi wa Soko Jamii imejengwa katika misingi ya mshikamano na imani kwamba, ngazi ya chini kabisa katika jamii mahalia inao uwezo wa kushughulikia masuala yanayoihusu. Kwa upande mwingine, mshikamano unakuza shauku ya umoja katika Taifa. Kutokana na hali hii, viongozi wa kisiasa, waajiri na waajiriwa husimama pamoja kumtetea kila mmoja na kwa sababu hiyo, husababisha maendeleo ya kiuchumi kuwa kwa ajili ya kila mmoja. Halikadhalika, hali ya ngazi ya chini kabisa katika jamii kuwa na uwezo wa kushughulikia masuala yake yenyewe, ni chachu  ya kumjengea uwezo kila mtu kushiriki katika maendeleo ya uchumi. Humpa kila mtu, vikundi vidogovidogo na taasisi zilizogatuliwa wajibu wa kushughulikia mambo yanayowahusu, na kupatiwa msaada tu pale inapobidi. 
87. Mheshimiwa Spika, Misingi mingine ya Mfumo wa Soko Jamii ni soko huru lenye mfumo huru wa upangaji wa bei, na pia mfumo wa udhibiti ili kuzuia baadhi ya watu au taasisi kuhodhi mwenendo wa soko. Zaidi ya hayo, Uchumi wa Soko Jamii unatoa uhuru kwa kila mtu kumiliki mali binafsi. Serikali huusaidia mfumo huu kwa kutoa huduma za jamii, ikiwa ni pamoja na mazingira ya uhakika na shirikishi ya hifadhi ya jamii.     Misingi na tabia nyingine za Uchumi wa Soko Jamii zipo katika mfumo imara wa kisheria ili kuhakikisha kwamba uchumi unakuwa imara na thabiti kisheria.  
· Kwa Nini Tunapendekeza Mfumo waUchumi Wa Soko Jamii?

88. Mheshimiwa Spika, Mfumo wa Uchumi wa Tanzania umepitia mabadiliko kadhaa kwa kipindi chote cha miaka iliyopita. Ulitoka katika uchumi wa soko wa kikoloni, ukaenda kwenye uchumi wa kijamaa na baadaye ukarudi tena kwenye uchumi wa soko. Licha ya juhudi za kufanya maboresho, hakuna mfumo hata mmoja ambao umefanikiwa kuondoa umaskini na kutengeneza fursa sawa za kiuchumi.
89. Mheshimiwa Spika, Mfumo wa kiuchumi wa kibepari umethibitika kuwa sio mzuri kwa maendeleo ya nchi kwa kuwa umeshindwa kuziba pengo katika ya matajiri na masikini. Hivyo haukuweza  kuliunganisha Taifa katika ukuaji wa uchumi.Uchumi wa Soko Jamii unaziba pengo hilo kwa kutoa fursa za kiuchumi kwa kila mmoja, na wakati huohuo unatoa hifadhi ya jamii katika nyanja za ajira, huduma za afya, elimu na huduma nyingine za jamii.
90. Mheshimiwa Spika, Mfumo wa pili ambao ni wa kijamaa, uliondoa kabisa ushindani katika soko la Tanzania. Kupitia mfumo huu, viwanda vya Tanzania vilikufa kutokana na kukosa mazingira mazuri ya kukua. Uchumi wa Soko Jamii unalinda ushindani wa nchi kwa kujiepusha na vikwazo wa kiuchumi visivyo vya lazima vinavyoweza kuathiri ushindani.
91. Mheshimiwa Spika, Kambi Rasmi ya Upinzani Bungeni kupitia CHADEMA inaunga mkono uanzishwaji wa Uchumi wa Soko Jamii kutokana na kwamba mfumo huo unatekelezeka. Mfumo huu umechukua baadhi ya mambo mazuri ya kiuchumi kutoka katika ujamaa na ubepari na kuyaunganisha pamoja katika mfumo wa kiuchumi uliosukwa vizuri. Matokeo ya jambo hili ni kwamba; Tanzania inakwenda kushuhudia maendeleo ya kiuchumi yaliyo imara na shirikishi.
92. Mheshimiwa Spika, Kambi Rasmi ya Upinzani Bungeni kupitia 
CHADEMA inaamini kwamba mfumo huu ndio suluhisho pekee kwa Taifa kusonga mbele kiuchumi. Uchumi wa Soko Jamii unatoa uhakika kwamba, Tanzania inaweza kuwa na ushindani kimataifa na wakati huohuo kuwa na uwezo wa kulinda maslahi ya wananchi wake. 

Fursa kama hizo, huwawezesha watu kutumia uwezo wao wa kufanya kazi au biashara na hivyo kujikwamua kutoka kwenye lindi la umaskini. Ni katika kujitegemea kwa namna hiyo kwa mtu mmoja mmoja, ambapo Tanzania inaweza kujinasua na utegemezi wa kisiasa na kifedha kutoka kwa wafadhili wake. Kutokana na hali hiyo, Watanzania wataweza kutengeneza Sera na kuzitekeleza kwa ajili ya kukidhi malengo ya kuiendeleza nchi yao.

93. Mheshimiwa Spika, Historia ya mafanikio ya uanzishwaji wa Uchumi wa Soko Jamii, imeelezwa katika mawanda mapana ya uchumi wa kimataifa. Kwa jinsi hiyo, mfumo huu umeonyesha mafanikio makubwa katika maendeleo ya kiuchumi katika nchi mbalimbali zikiwemo Sweden, Finland na Ujerumani.
94. Mheshimiwa Spika, CHADEMA inaunga mkono mfumo wa uchumi wa soko Jamii kama hatua ya kurekebisha uchumi wa nchi, kutokana na Serikali kuendelea kushindwa kuleta maendeleo ya kiuchumi. 

95. Mheshimiwa Spika, maelezo ya kina kuhusu historia ya mfumo wetu wa Uchumi na sababu zilizopelekea CHADEMA kubuni sera ya uchumi inayopendekeza kuwa na  Mfumo huu mpya wa Uchumi  yatatolewa na Msemaji Mkuu wa Kambi Rasmi ya Upinzani Bungeni katika Wizara ya Fedha na Mipango wakati wa kuwasilisha bajeti mbadala. Aidha, CHADEMA itazindua Sera yake ya Uchumi inayobeba dhana ya Mfumo wa Uchumi wa Soko Jamii (Social Market Economy) kabla ya Mkutano huu wa Bajeti haujamalizika; ili kuwa kuwapa watanzania uelewa juu ya mageuzi makubwa ya uchumi tunayokwenda kufanya katika Taifa hili ikiwa tutapewa ridhaa na watanzania ya kuendesha Serikali. 
B.  SERIKALI INA MKAKATI WA KUUWA ZAO LA KOROSHO
96. Mheshimiwa Spika, Kwa mujibu wa takwimu za  Randama ya Wizara ya Kilimo kwa mwaka wa fedha 2018/19  zinaonesha kwamba, mwenendo wa uzalishaji wa zao la korosho kwa miaka mitatu kuanzia msimu wa mwaka 2015/16 hadi msimu wa 2018/19 umekuwa unapanda ambapo mwaka 2015/16 uzalishaji ulikuwa  tani 155,416; 2016/17 tani  265,238 na 2017/18  uzalishaji ulifikia tani 311,899. Aidha, matarajiokwa mwaka 2018/19 yalikuwa ni kuzalisha tani 350,000.

97. Mheshimiwa Spika, takwimu hizo zinaonesha kwamba, wakulima wadogo wadogo takribani 280,000 wanaendesha maisha yao na familia zao kutegemea zao la Korosho kwa kulima kati ya heka moja hadi mbili na kufanya eneo linalolimwa zao hilo kufikia  heka400,000. Na kwa sasa eneo hilo litakuwa limeongezeka kutokana na mwamko wa wananchi kulima zao hilo. 
98. Mheshimiwa Spika, kwa mujibu wa sheria ya korosho(Cashewnut Industry Act (Cap, 203), inasema kuwa asilimia 65 ya kodi ya mauzo nje yarudishwe kwa wakulima kupitia bodi ya korosho (CBT)  na Serikali ibakie na asilimia 35. Mgawo wa hizo asilimia 65 wa export levy, matumizi yake makubwa ni ununuzi wa Pembejeo za kilimo cha Korosho na kuendeleza utafiti kwenye zao la Korosho.

99. Mheshimiwa Spika, katika hali ambayo mpaka sasa haieleweki; Serikali ilivunja bodi ya Korosho; na kutaifisha ile asilimia 65 ya kodi ya mauzo ya korosho nje; na pia kuingilia biashara ya korosho kwa kuwazuia wanunuzi binafsi kununua korosho. Matokeo yake ni kwamba hakuna mauzo ya korosho nje ya nchi yaliyofanyika mpaka sasa; Serikali ilichofanya ni kununua korosho kwa wananchi– tena kwa mkopo kwa ahadi ya shilingi 3,300 kwa kilo lakini wakati wa kulipa bei hiyo ikapungua kwa madai kwamba korosho hazina ubora. 

100. Mheshimiwa Spika,uamuzi wa Serikali kununua Korosho toka kwa wakulima badala ya kuhusisha makampuni binafsi umeligharimu taifa letu kwa kukosa fedha za kigeni, mfano kwa mwaka wa fedha 2017/18  fedha za kigeni zilizotokana na korosho zilikuwa ni dola za kimarekani milioni 965, kwa mwaka huu 2018/19 unaoishia hadi sasa ni Zero. Kodi ya mauzo nje (export levy) kwa mwaka 2017/18 ilikuwa ni dola za kimarekani milioni 200; kwa mwaka 2018/19 hakuna chochote
101. Mheshimiwa Spika,kitendo cha kuvunja Bodi ya Korosho – chombo ambacho kiliundwa kwa mujibu wa sheria iliyotungwa na Bunge bila kuleta Bungeni  muswada wa sheria wa kuifuta sheria hiyo mosi ni ukiukwaji wa katiba, pili ni dharau kwa Bunge;  lakini mbaya zaidi ni hujuma kwa wakulima wa zao la korosho ambao mpaka sasa haijulikani zao lao linaratibiwa na chombo gani. Kwa maneno mengine zao la korosho ni kama vile halina mwenyewe na wakulima wa korosho wamekuwa kama kondoo wasio na mchungaji.

102. Mheshimiwa Spika, kutokana na  mchanganyiko huo wa mambo kumekuwa pia na sintofahamu ya biashara ya korosho katika msimu huu  – ambapo wakulima wengi wameshindwa kupata fedha kulingana na mauzo ya korosho zao. Jambo la ajabu ni kwamba korosho ambazo zilikuwa zimechukuliwa na Serikali na kwa maana kwamba kilichokuwa kikisubiriwa ni wananchi kulipwa fedha zao zimeanza  kurejeshwa  kwa wenyewe kwa madai kuwa hazina ubora unaostahili. Na pia wakulima wenye korosho nyingi kukataliwa kulipwa kwa kigezo cha uhakiki wa mashamba.
103. Mheshimiwa Spika, ni ajabu kwamba; kwa mara ya kwanza katika historia ya Tanzania tunakwenda kuhakiki shamba la mkulima kisa tu ana mazao mengi. Kambi Rasmi ya Upinzani inaamini kuwa uzalishaji mkubwa ni neema kwa nchi kwa kuwa wingi wa korosho ndani ya nchi maana yake ni kupata fedha za kigeni kwa wingi tutakapouza nje na hivyo kukuza uchumi wetu. Inashangaza sana kwa Serikali hii kuzuia watu wa Msumbiji kuwauzia wananchi wetu korosho wakati koroho hiyo ingeuzwa nje kwa jina la Tanzania na fedha za kigeni tungepata sisi.

104. Mheshimiwa Spika,kwa kuwa lengo la nchi ni kuwa na Tanzania ya viwanda, ni muda mwafaka sasa kuhakikisha viwanda vinakuwa na uhakika wa malighafi, na malighafi itapatikana ndani au nje ya mipaka ya nchi yetu. 
105. Mheshimiwa Spika, Uchumi wa Viwanda kwa nchi hii utafikiwa tu, pale bei za mazao ya kilimo zitakapokuwa nzuri na hivyo kumfanya mkulima kuongeza uzalishaji kwa kutumia teknolojia bora na kisasa.Kambi Rasmi Tunaamini kwamba mustakabali wa kilimo cha kisasa, endelevu na cha kibiashara upo katika soko la mazao ya bidhaa za kilimo, ambapo wakulima na wanunuzi wataendesha shughuli zao za kibiashara katika mazingira yanayotabirika,na kwamba wakulima wanaweza kupata bei nzuri kwa mazao yao. Rejea Sera ya Chadema uk.55 sura ya 9.3 Biashara ya Mazao na Bidhaa za Kilimo.
C. UTOAJI WA VITAMBULISHO VYA UJASIRIAMALI NI KINYEME CHA SHERIA NA UNAPUNGUZA MAPATO YA HALMASHAURI
· Utoaji wa Vitambulisho ulikiuka Sheria ya Manunuzi ya Umma (Public Procurement Act)
106. Mheshimiwa spika, Kwa mujibu wa Sheria ya Manunuzi ya Umma ya Na. 7 ya mwaka 2011 iliyofanyiwa marekebisho mwaka 2016 miradi yote ya Serikali hutekelezwa kupitia zabuni. Kwa sababu hiyo, utaratibu wa kutoa vitambulisho vya wajasiriamali ulitakiwa kutangazwa kwa wazabuni ili washindanishwe na mzabuni aliyeshinda apatiwe zabuni hiyo ya kutengeneza vitambulisho hiyo. 

107. Mheshimiwa Spika, hali haikuwa hivyo; vitambulisho vimetengenezwa, - hakuna zabuni iliyotangazwa, haijulikani ni kampuni gani ilifanya kazi hiyo na ilishindanishwa na kampuni zipi na ilishinda zabuni kwa thamani ya shilingi ngapi. Taarifa hizi ni muhimu kwa kuwa kukosekana kwake kunaashiria kukosekana kwa utawala bora.

· Vitambusho vinapoteza Mapato ya Halmashauri
108. Mheshimiwa spika, Serikali inapoteza mapato mengi sasa kuliko kipindi cha nyiuma kutokana na utaratibu huu mpya wa vitambulisho. Mjasiliamali ambaye alikuwa nalipia ada/ ushuru kwa Halmashauri wa Tsh 500 kwa siku kulingana na biashara yake, itamlazimu kwa mwezi, (ndani ya siku thelathini) kulipa jumla ya shilingi elfu kumi na tano, ukizidisha kwa miezi kumi na mbili ambazo ni mwaka mmoja , mwananchi huyu atalipa jumla ya shilingi laki moja na elfu themanini (180,000/=) Ukitoa elfu ishirini, ni dhahiri kwamba Halmashaurizinapoteza mapato ya shilingi laki moja na elfu sitini kwa mwaka kutoka kwa mjasiliamali mmoja. Upotevu huu unatokana na amri ya Rais kuwakataza watendaji wa Halmashauri kutowadai ushuri wowote wajasiriamali watakaokuwa na vitambulisho. Tujiulize Taifa hili lina wafanyabiashara hizo ndogondogo wangapi na Taifa hili linapoteza mapato kiasi gani kwa maamuzi haya, ambayo kwa maoni ya Kambi Rasmi ya Upinzani Bungeni siyo sahihi. 

109. Mheshimiwa spika, sasa inashangaza kwamba serikali hii ya awamu ya tano iko mtaani kujishughulisha na uuzaji wa vitambulisho vya wajasiliamali, viongozi wote wa Serikali ngazi za mikoa, wakuu wa mikoa na Wilaya,  Maafisa tawala wa Mikoa na wilaya, pamoja na watendaji sasa wamegeuka wauza vitambulisho, hii ni aibu na kimsingi siyo wajibu wao, vitendo hivi vinadhihirisha kwamba, Serikalini sasa imefika mwisho wa kuibua vyanzo vya mapato na kwamba, viongozi wa ngazi wa Serikali wanasubiria maelekezo kutoka juu, kutokana na wao kushindwa kuwa wabunifu kwenye maeneo ya kazi. 

D.  MAPAMBANO DHIDI YA RUSHWA

110. Mheshimiwa Spika, Ripoti ya Transparency Inernational ya mwaka 2016 kuhusu tathimini ya hali ya rushwa na ufisadi duniani,Tanzania ni miongoni mwa nchi tano katika Afrika ambazo ziliguswa mahususi katika Ripoti hiyo, Kwa kifupi, ushauri wa jumla kuhusu nchi hizo za Kenya, Nigeria, Afrika ya Kusini, Ghana kuhusu mapambano dhidi ya ufisadi, ripoti hiyo inasema kwamba: “African Leaders that come to Office on an anti corruption ticket, will need to live up their pledges to deliver corruption free services to their citizen, they must implement their commitments to their principles of governance, democracy and human rights. This includes strengthening the insitutions that hold government accountable as well as electoral systems that allow citizens to either re elect them or freely chose an alternative. 

111. Mheshimiwa Spika, Kwa tafsiri isiyo rasmi, Ripoti hiyo inasema kwamba “Viongoziwa Afrika walioingia madarakani kwa tiketi ya vita dhidi ya ufisadi wanapaswa kuishi ahadi zao kuhakikisha raia wanapata huduma bila rushwa; na ili kufikia hatua hiyo ni lazma Viongozi hao wahakikishe wanatimiza wajibu huo kwa misingi ya utawala bora, demokrasia na haki za binadamu. Hii ni pamoja na kuhakikisha Taasisi zinazosimamia uwajibikaji wa serikali zinaimarishwa  pamoja na mifumo ya uchaguzi inaimarishwa kuhakikisha wananchi wanaweza kuirudisha serikali hiyo madarakani au kuchagua serikali mbadala kwa hiari yao” 

112. Mheshimiwa Spika, Hii ni ripoti Muhimu sana kwa utawala huu na ni vema Serikali hii ijenge tabia ya kusikiliza taasisi za kitaalamu zinasema nini kuhusu utawala wake. Kambi rasmi ya Upinzani inaunga mkono ripoti hii kwamba ili vita dhidi ya ufisadi iwe endelevu na yenye mafanikio ni lazma kama nchi tujenge taasisi imara za kuisimamia Serikali likiwemo Bunge.

113. Mheshimiwa Spika, Hali ya sasa ambapo Serikali inalidhoofisha bunge kwa kuliweka gizani na kwa miongozo isiyokwisha toka Ikulu, Hali ya sasa ambapo Ofisi ya CAG inabanwa kibajeti ishindwe kutimiza majukumu yake ya ukaguzi ili kulisaidia Bunge kuisimamia Serikali, na pale ambapo CAG anatoa ushauri wa kikaguzi anaitwa kwenye Kamati ya Haki Maadili na Madaraka ya Bunge;  Hali ya sasa ambapo vyombo vya habari vinabanwa kuhakikisha vinaandika habari tamu kwa serikali, Ni mfano mbaya kabisa na ni kielelezo tosha kwamba serikali haipo makini katika vita dhidi ya Ufisadi nchini kwani kinachoendelea ni serikali inaharibu yenyewe na inataka ijikosoe yenyewe na kujisimamia yenyewe. 

114. Mheshimiwa Spika, Msimamo wa Kambi Rasmi ya Upinzani Bungeni kuhusu rushwa umeelezwa vizuri katika sera za chadema (uk. 7) kwamba; “chadema itaweka katika katiba utaratibu wa kudhibiti vitendo vya rushwa; itaanzisha taasisi huru za kuzuia na kupambana na rushwa;itaimarisha uwezo wa Bunge kuishauri na kuisimamia Serikali, na pia itahakikisha kwamba Bunge kwa niaba ya wananchi linajadili na kuridhia mikataba mikubwa ya uwekezaji kabla ya kusainiwa ili kuziba mianya ya rushwa na kuhakikisha kuwa maslahi ya nchi yanazingatiwa na kulindwa”.
E. MCHAKATO WA KATIBA MPYA NA MUSTAKABALI WA TAIFA

115. Mheshimiwa Spika, suala la kuwa na Katiba Mpya si jambo geni hapa Bungeni, tumelizungumza mara nyingi; na bado tutaendelea kudai Katiba Mpya kwa kuwa mosi; ni haki ya wananchi kuwa na Katiba inayotokana na maoni na mapendekezo yao, lakini pili yale mambo tuliyokuwa tunayapinga katika katiba ya sasa bado hayajafanyiwa maarekebisho.
116. Mheshimiwa Spika, kilio cha hitaji la Katiba Mpya ya Nchi yetu kilianza kusikika Tangu Mfumo wa Siasa ya Vyama vingi uanze hapa nchini yapata miaka 27 sasa. Haina shaka kwamba msingi wa madai ya Katiba Mpya ulitokana na  vyama vya upinzani kutoridhishwa na mfumo wa uchaguzi, madaraka makubwa ya Rais, na mfumo mzima wa utawala na uendeshaji wa Serikali.

117. Mheshimiwa Spika, baada ya mapambano ya muda mrefu ya kudai katiba mpya, hatimaye Serikali ya awamu ya nne ilianzisha mchakato wa Katiba Mpya.Mchakato wa Katiba Mpya ulianza kwa Bunge kutunga Sheria ya Mabadiliko ya Katiba sura ya 83 mnamo mwezi Novemba, 2011 na baadaye kufanyiwa marekebisho mwaka 2012 na 2013. Aidha, Bunge lilitunga Sheria ya Kura ya Maoni mwaka 2013. Katika kipindi hicho hicho, Rais Mstaafu Jakaya Mrisho Kikwete aliunda Tume ya Mabadiliko ya Katiba ambayo ilifanya kazi kubwa ya kukusanya na kuchambua maoni ya wananchi hadi kupata Rasimu ya kwanza ya Katiba mnamo tarehe 3 Juni, 2013. 

118. Mheshimiwa Spika, rasimu hiyo ilipelekwa kwa wananchi kupitia Mabaraza ya Katiba kwa ajili ya maoni zaidi na hatimaye baada ya kuzingatia maoni ya wananchi ikatengenezwa rasimu ya pili ya Katiba ambayo ilikabidhiwa katika Bunge Maalum la Katiba  kwa ajili ya kujadiliwa ili kupata Rasimu ya Katiba Pendekezwa.

119. Mheshimiwa Spika, yaliyotokea katika Bunge Maalum la Katiba yalikuwa ni fedheha na aibu kwa Taifa kwani Chama cha Mapinduzi kwa kutumia wingi wa wajumbe wake kiliuteka mchakato ule na kuyafuta kwa makusudi maoni ya wananchi yaliyokuwamo katika rasimu iliyowasilishwa katika Bunge Maalum na kuingiza sura na vifungu vipya kwa maslahi yao wenyewe.

120. Mheshimiwa Spika, itakumbukwa kuwa vyama vya Upinzani katika ushirikiano wa UKAWA, tuliondoka katika Bunge Maalum kwa kuwa hatukupenda kuwa sehemu ya uharamu wa Katiba Mpya. Tangu vyama vya Upinzani tujitoe katika mchakato huo haramu, mchakato wa Katiba Mpya umekwama na mpaka sasa hakuna mwelekeo wowote kuhusu suala hilo.

121. Mheshimiwa Spika, Rais amesikika akisema kwamba hana mpango wa kuendeleza mchakato wa Katiba Mpya kwa hoja kwamba hakuahidi katiba mpya katika kampeni zake za Urais, na wala suala hilo halikuwa kwenye ilani ya uchaguzi ya CCM. Aidha, aliongeza kwamba kuliko atoe fedha wabunge wakalipane posho wakati wa kujadili katiba mpya ni bora fedha hizo zielekezwe kwenye miradi mingine ya maendeleo kwa kuwa kipaumbele cha wananchi si katiba bali huduma za jamii. 

122. Mheshimiwa Spika, Kambi Rasmi ya Upinzani Bungeni inataka kumjulisha Rais kwamba; Katiba ya nchi si hisani ya Rais, bali haki ya msingi ya wananchi ya kuweka utaratibu wa jinsi wanavyotaka nchi yao iongozwe. Na hii ndiyo sababu ya msingi ambayo imetufanya sisi Kambi Rasmi ya Upinzani Bungeni pamoja na vyama vinavyounda UKAWA, kudai katiba inayotokana na maoni na mapendekezo ya wananchi.

123. Mheshimiwa Spika, CHADEMA ikiwa miongoni mwa vyama washirika waUKAWA imeweka bayana katika Sera yake (ukurasa wa kwanza) kwamba; jambo la kwanza itakalofanya ikiwa itapewa ridhaa na wananchi ya kuongoza dola ni “kuhakikisha kwamba nchi inapata Katiba Mpya itakayotokana na maoni na mapendekezo ya wananchi”.

124. Mheshimiwa Spika, kutokana na mchakato wa Katiba Mpya uliogharimu mabilioni ya fedha kuharibiwa na CCM kiasi cha kutopata Katiba Mpya mpaka sasa hivi, Kambi Rasmi ya Upinzani Bungeni inaitaka Serikali hii ya awamu ya tano, kutupilia mbali Rasimu ya Katiba Pendekezwa kwa kuwa haikuzingatia maoni ya wananchi, na badala yake Mchakato wa Katiba Mpya urudi nyuma katika ngazi ya Bunge Maalum ili kujadili maoni ya wananchi katika Rasimu ya Pili ya Katiba iliyowasilishwa na Tume ya Mabadiliko ya Katiba bila kuathiri maudhui ya maoni ya wananchi kuhusu Katiba Mpya. Aidha, Kambi Rasmi ya Upinzani Bungeni inapenda kusisitiza kwamba Katiba Mpya ni haki ya wananchi na sio hisani ya mtu, hivyo Serikali hii haina budi kuuhuisha mchakato wa Katiba Mpya.
F. UWEKEZAJI KAZI NA AJIRA

· Nafasi ya Sekta Binafsi katika kutoa Ajira Kwa Vijana 
125. Mheshimiwa Spika, kwa mujibu wa utafiti uliofanywa na International Finance Corporation (IFC) kwa nchi zilizoendelea ni kwamba; katika ajira 10 mpya, 9 zinatengenezwa na sekta binafsi. Pamoja na utafiti huo kubaini hivyo, takwimu hizo hazina uhalisia katika nchi yetu. Hii ni kwa sababu sekta binafsi hapa nchini imebanwa sana kuweza kutengeneza ajira, hasa katika kipindi hiki cha Serikali ya awamu ya tano. Mazingira ya kufanya biashara Tanzania ni magumu sana kiasi kwamba waliokuwa nazo sasa wanazifunga na wale wanataka kuanzisha masharti ni magumu mno kiasi kwamba wanashindwa kuanzisha.
126. Mheshimiwa Spika, Ukitaka kuanzisha biashara Tanzania unakumbana na utitiri wa masharti na kodi kama ifutatavyo:-

i. Utatakiwa kuisajili biashara yako au kampuni yako Brella (huko ni fedha sio bure)

ii. Utatakiwa kulipa kodi ya mapato (Income Tax) – TRA

iii. Utatakiwa kulipa kodi ya zuio (Withholding Tax)

iv. Utatakiwa kulipa kodi kadiri unavyopata kwako na kwa wafanyakazi wako – Pay As You Earn (PAYE)

v. Utatakiwa kulipa gharama za OSHA – Occupational Service and Health Administration 

vi. Utatakiwa kulipa kodi ya ujuzi (Skills Development Levy)

vii. Utatakiwa kulipia leseni ya Biashara katika Manispaa

viii. Utatakiwa kulipia gharama za zima moto (Fire)

ix. Utatakiwa kulipa ada za Mamlaka ya Chakula na Dawa (TFDA) –  kwa ajili ya ukaguzi wa bidhaa moja (Product Inspection) ya dola za kimarekani 350.Jaribu kufikiri kama mjasiriamali mdogo ana bidhaa nyingi atalipa gharama kiasi gani. 

x. Kulipa gharama za GS1 kwa ajili ya Bar code

xi. Kulipia vyeti vya TBS (kwa mfano bakery kwa mwaka wanalipa shilingi 2,500,000/=

xii. Utatakiwa kuwa na EFD mashine (hizi huuzwa kwa fedha nyingi)

xiii. Utatakiwa kulipia wafanyakazi wako michango ya hifadhi ya jamii NSSF au mifuko mingine ya hifadhi

xiv. Utatakiwa kulipia Mfuko wa Fidia kwa Wafanyakazi (Workers Compensation Fund) nk.
127. Mheshimiwa Spika, ukijaribu kuuza bidhaa nje (export) hali ndio inakuwa ngumu zaidi; na hapo bado michango ya Halmashauri kama vile madawati, ujenzi wa nyumba za walimu, madarasa, maabara na mchango wa mwenge nk.
128. Mheshimiwa Spika, kwa hali ya namna hii, Sekta Binafsi haipumui na ukizingatia hali ya kiuchumi iliyo sasa ambapo mzunguko wa fedha haupo na purchasing power imepungua; biashara nyingi zimefungwa na wanaojaribu kufungua hawawezi kutokana na vizingiti nilivyovitaja hapa juu. Katika mazingira hayo, sekta binafsi haiwezi kuajiri tena kuweza kukidhi vile viwango vya utafiti kwamba katika kila ajira 10 mpya, 9 zinatoka sekta binafsi.
G. SHERIA YA VYAMA VYA SIASA NA HATMA YA DEMOKRASIA TANZANIA 

129. Mheshimiwa Spika,ni vema Serikali hii ya CCM ikatambua kwamba siasa ni mfumo unaogusa maisha ya watu moja kwa moja. Kwa sababu hiyo, inapoleta muswada kwa ajili ya kutunga sheria  kandamizi ya kudhibiti shughuli za kisiasa kama ilivyofanya kwenye marekebisho ya sheria ya vyama vya siasa;  madhara yake hayatavikumba vyama vya siasa peke yake ambavyo serikali imepanga kuvidhibiti, bali yataathiri maisha ya wananchi kwa ujumla wake ikiwa ni pamoja na hata wale wasio na vyama.

130. Mheshimiwa Spika, nasema hivi kwa sababu miongozo yote ya uendeshaji wa sekta zote ambazo hugusa maisha ya watu moja kwa moja, kwa njia moja au nyingine hutolewa na vyombo au taasisi ambazo chimbuko lake ni siasa. Mathalani, uamuzi juu ya namna nchi inavyotakiwa kuendeshwa kuanzia kwenye utungaji wa sheria, na upangaji wa matumizi ya rasilimali za kuendesha nchi hufanywa na Bunge – ambalo kwa ukamilifu wake ni chombo cha kisiasa.     Kwa muktadha huo kitendo cha kuweka vikwazo vya aina yoyote katika uendeshaji wa siasa ni kuleta athari katika sekta nyingine zote za kijamii na kiuchumi.

131. Mheshimiwa Spika,kuanzia mwanzo wa sheria hiyo,  katika vifungu vyote vinavyotoa adhabu, hakuna kifungu chochote kinachotoa haki ya kusikilizwa na haki ya kukata rufaa pale mhusika anapoona kuwa hakutendewa haki. Tukumbuke kuwa haki ya kusikilizwa na kukata rufaa ni haki ya msingi kwa mhusika. Kwa hiyo, sheria dhamira ya sheria ya vyama vya siasa ni ukandamizaji na ni uonevu mkubwa dhidi ya vyama vya siasa.
132. Mheshimiwa Spika, Askofu Desmond Tutu aliwahi kusema ukikaa kimya wakati mtu anaonewa inamaanisha unamuunga mkono yule anayemuonea mwenziwe (oppressor). Vilevile Albert Einstein alisema dunia imekua mahali hatari pa kuishi, si kwa sababu ya kuwepo kwa watu wabaya, bali kwa sababu ya kuwepo kwa watu wema wanaokaa kimya uonevu unapotendeka au unapotaka kutendeka.
133. Mheshimiwa Spika,sheria hii ilipitishwa hapa bungeni kwa ushabiki mkubwa na waheshimiwa wabunge mliokuwa na wingi wa kuipinga sheria hiyo mlikaa kimya na kuacha uonevu utendeke; lakini ningependa waheshimiwa wabunge hasa wa upande wa pili kufahamu kwamba maisha sio mgando; yanabadilika kila kukicha na si ajabu baada ya muda fulani na ninyi mkajikuta mko katika chama cha upinzani na sheiria hii hii mliyotunga kwa nia mbaya itawarudi na nyie vilevile.

134. Mheshimiwa Spika,nimepitia baadhi ya vifungu vya sheria hiyo ya vyama vya siasa na kugundua kwamba sheria hii inakwenda kuuwa kabisa demokrasia ya vyama vingi hapa nchini. Mathalani Kifungu cha 3 (b) kimempa Msajili wa Vyama vya Siasa jukumu la kusimamia chaguzi za ndani ya Vyama ikiwa ni Pamoja na teuzi za Wagombea wa nafasi mbalimbali. Hii inampa Msajili mamlaka ya kuingilia Vyama na kuviamulia ni nani awe Kiongozi wa Chama husika au Mgombea wa nafasi ya Kiserikali kama Mgombea Urais na Ubunge,  hii ni kinyume   na Katiba ya nchi ambayo imetoa fursa na haki ya kujumuika kwa wananchi wake.  
135. Mheshimiwa Spika, Kifungu cha 3 (g) kinamfanya Msajili wa Vyama vya Siasa kuwa mshauri wa serikali kuhusu Vyama vya Siasa, huyu anaenda kuwa mshauri wa serikali badala ya Vyama na hivyo kumuondolea sifa muhimu ya kuwa mlezi wa Vyama. Kifungu cha 5A (i) kinampa Msajili wa Vyama mamlaka ya kuamua aina ya mafunzo ambayo Chama kinatakiwa kupata kutoka mashirika na taasisi  mbalimbali       za nje . Huku ni kuvinyima haki Vyama kupata utaalamu na mbinu za kisasa za kufanya siasa kwani Msajili anaweza kuzuia mafunzo kwa hisia tuu kuwa kama yakitolewa yanaweza kukifanya Chama husika kuwa na mbinu za kukiondoa Chama tawala madarakani. Aidha Vyama vya Siasa viko kwenye Muungano wa kiitikadi za kidunia na hivyo kuvifanya kunufaika na mafunzo mbalimbali   yanayotolewa kutokana na mirengo hiyo,kumpa Msajili uamuzi wa mwisho kuhusu mafunzo ya Vyama ni kuendelea kuzuia haki za Vyama kujumuika na kushirikiana. 
136. Mheshimiwa Spika, Kifungu cha 5B (i) kinampa Msajili mamlaka ya kudai taarifa yoyote kutoka ndani ya Chama cha Siasa au Kiongozi wakati wowote hata kama taarifa hivyo ni mbinu na mikakati  ya ushindi ya Chama husika,  na kama asipopatiwa basi Chama au Kiongozi anaweza kutozwa faini ya kiasi cha shilingi milioni 10. 
137. Mheshimiwa Spika, Kifungu cha 6B (d) kinampa mamlaka Msajili ya kusajili Chama cha siasa kwa Mtanzania mwenye miaka 18 Lakini kwa mujibu wa katiba ya mwaka 1977, Sheria ya uchaguzi ya Mwaka 1985 na Ile ya serikali za Mitaa inamnyima haki ya kugombea nafasi ya Urais, Ubunge , Udiwani na uongozi kwenye Kijiji,  Mtaa au kitongoji kama mtu huyo hajafikisha miaka 40 kwa Urais au 21kwa nafasi nyingine. Sheria hii inampa fursa mtu kusajili Chama lakini haruhusiwi kuwa kiongozi, hii ni kinyume na Tamko la ulimwengu la Haki za binadamu juu ya Haki ya kuchagua na kuchaguliwa. 
138. Mheshimiwa Spika,   Kifungu cha 8C (2) kinampa Msajili wa Vyama mamlaka ya kukisimamisha Chama cha siasa kwa sababu tu hakijampelekea kwa ufasaha orodha ya Wanachama wake. Vyama vya siasa ni taasisi ambazo zinabadilika kulingana na wakati na matukio na hivyo kufanya Wanachama wake kupungua au kuongezeka kutokana na matukio husika, hivyo sio sahihi kuvisimamisha Vyama kwa sababu tu ya orodha ya wanachama wake. Kwa mfano tukio la Maalim Seif kuhamia chama cha ACT, kuliambatana na wanachama wake kumfuata kwenye chama kipya na hivyo kupunguza idadi ya wanachama kwenye chama chake cha zamani na kuongeza idadi hiyo kwenye chama alichohamia. Katika mazingira kama hayo vyama vyote viwili kwa mujibu wa sheria hii vingepaswa kufutwa kwa kuwa orodha ya wanachama wake ingekuwa si sahihi. 
139. Mheshimiwa Spika, Kifungu cha 8D (2) kinampa mamlaka Msajili wa Vyama kuamuru vyama kubadilisha Katiba zao Ndani ya kipindi cha miezi sita bila kujali kuwa Katiba za vyama zimeweka utaratibu wa kubadilisha Katiba zao na kuna hatua za kufuatwa ambazo zinaweza kuchukua muda wa zaidi ya miezi sita ili kukamilisha mchakato wa kubadilisha Katiba ya Chama husika. Kifungu hiki kinamfanya Msajili kuwa ndio mikutano mikuu ya Vyama na ana mamlaka makubwa kuliko vyombo vya Vyama husika na juu ya Katiba za vyama. 
140. Mheshimiwa Spika,  Kifungu cha 8E kimepiga marufuku vikundi vya ulinzi Ndani ya vyama ,na kama Chama kikiwa na walinzi kwa ajili ya mali na Viongozi wake basi adhabu yake ni Chama husika kufutwa na wanachama wake Kufungwa. Huku ni kuingilia haki ya kikatiba ya kujilinda wakati ambako sheria hii haijaweka Kifungu chochote kuhusu wajibu wa serikali na vyombo vyake kutoa ulinzi kwa viongozi wa Vyama na mali zao wakati wote. 
141. Mheshimiwa Spika,kifungu cha 11A (2)kimeweka masharti juu ya vyama kushirikiana kuwa ni lazima vifanye hivyo miezi 3 kabla ya uchaguzi kufanyika,  huku ni kuingilia uhuru wa vyama kwani suala la kushirikiana linatokea kulingana na mazingira ya kisiasa ya wakati husika na hata kitendo cha kutaka Vyama kupeleka kwa Msajili hati ya makubaliano ya kuungana haina mantiki yoyote zaidi ya kuingilia uhuru wa Vyama husika.Aidha Kifungu kidogo (2) kinasema kuwa ili Vyama vishirikiane  ni lazima mikutano mikuu ya vyama hivyo ndio ifanye uamuzi huo. Huku ni kuingilia Katiba za vyama ambazo zimeweka utaratibu , kwa mfano kwa upande wa CHADEMA jukumu hilo lipo kwenye mamlaka ya Baraza Kuu Na sio Mkutano Mkuu.
142. Mheshimiwa Spika, Kifungu cha 23(7) kimeweka Sharti kuwa Chama kikipata hati chafu kinyimwe ruzuku ya serikali kwa kipindi cha miezi sita.  Hii ni sheria ya kibaguzi ambayo inavibagua Vyama vya siasa na kuziacha taasisi nyingine za umma ambazo zinapata fedha kutokana na kodi za wananchi na ambazo hazijawekewa masharti kama hayo. Ubaguzi huu ni kinyume na Katiba ya nchi.

143. Mheshimiwa Spika,  Mwisho kifungu cha 21E kinampa Msajili wa Vyama kumsimamisha uanachama wa Chama cha siasa Mwanachama yeyote na kumzuia kushiriki shughuli za kisiasa , huu ni ukiukwaji mkubwa wa Katiba na ni mpango wa watawala kwenda kuwasimamisha Wagombea wa nafasi mbalimbali Ndani ya Vyama kutokugombea na jambo hili ni hatari kwa amani na ustawi wa nchi yetu.  Mathalani fikiria Msajili anamsimamisha uanachama Mgombea Urais wa Chama chetu na kumnyima sifa za kugombea hali itakuaje?
144. Mheshimiwa Spika, Kama nilivyoeleza hapo awali,  Sheria hii imeharamisha shughuli za Kisiasa nchinina kuzifanya kuwa kosa la jinai. Na hii imedhihirika kutokana na sheria hii kuwa na vifungu vingi vinavyotoa adhabu ya faini,  kifungo au vyote kwa pamoja kwa  Wanasiasa ila Msajili na Serikali na vyombo vyake hakuna kifungu hata kimoja ambacho kinawagusa kama wakikiuka utekelezaji wa Sheria hii.
145. Mheshimiwa Spika, kutokana na hila mbaya na nia ovu iliyojificha ndani ya sheria hii ya vyama vya siasa; Kambi Rasmi ya Upinzani Bungeni inatafakari na kwa kushirikiana na vyama vingine kuchukua hatua ya kuipinga sheria hii mahakamani kwa kuwa inakwenda kinyume na Katiba ya Nchi.

H. MSAJILI WA VYAMA VYA SIASA ANAVYOCHOCHEA MIGOGORO NDANI YA VYAMA 
146. Mheshimiwa Spika,ni bahati mbaya sana kwamba Msajili wa vyama vya siasa hapa nchini amekuwa ni wakala wa Serikali wa kuvidhibiti na kuviparaganyisha vyama vya siasa  badala ya kuwa mlezi na mshauri wa vyama hivyo  kwa minajili ya kukuza demokrasia nchini.
147. Mheshimiwa Spika, mbaya zaidi msajili, kabla ya marekebisho ya sheria  ya vyama vya siasa ambayo imempa mamlaka ya kuingilia siasa za ndani ya vyama, tayari alikuwa ameshaingilia mgogoro ndani ya Chama cha Wananchi CUF kwa minajili ya kuuchochea badala ya kuupatia ufumbuzi. Nasema hivi kwa sababu hakuna asiyefahamu kwamba Mwenyekiti wa CUF Profesa Ibrahim Lipumba aliwahi kujiuzulu uenyekiti wa chama hicho na chama hicho kikaridhia kujiuzulu kwake na kwamba kurudi kwake kimabavu kulikuwa ni kinyume cha utaratibu, lakini Msajili wa Vyama alimtambua kama Mwenyekiti halali wa chama hicho.

148. Mheshimiwa Spika, kitendo cha Msajili kujiingiza katika mgogoro ule ndiko kulikopelekea mgawanyiko ndani ya CUF na kuwa na Kambi mbili za Profesa Lipumba na Maalim Seif na hatimaye CUF imesambaratika.

149. Mheshimiwa Spika, baada ya mabadilko Sheria ya Vyama vya Siasa kupitishwa sasa Msajili ndio amekuwa na mamlaka ya kisheria ya kuingilia siasa za ndani ya vyama. Na ukitazama jambo hili kwa kina utagundua kwamba Ofisi ya Msajili hasa baada ya mabadiliko ya sheria ya vyama vya siasa ya 2018 ni kwamba lengo la Ofisi hiyo ni kuvidhoofisha vyama vya siasa kwa kuchochea migogoro ndani ya vyama ili visambaratike; kutafuta sababu ya kuvifuta ili kusiwe na upinzani madhubuti hapa nchini. Ndio maana nathubutu kusema kwamba Ofisi ya Msajili imegeuzwa kuwa wakala wa Serikali katika kuilinda Serikali dhidi ya upinzani kutoka katika vyama vya upinzani.
150. Mheshimiwa Spika, baada ya wanachama wa CUF kuhamia chama cha ACT – Wazalendo; na chama hicho kuonekana kwamba kina nguvu, Serikali sasa kupitia wakala wake – yaani Msajili, imeanza kukiandama cha hicho na kukitafutia sababu nyepesi za kukifuta. Kwa mtu mwenye akili kinachotafutwa si kingine bali ni kudhoofisha upinzani nchini.
151. Mheshimiwa Spika, katika mazingira kama hayo;  Vyama vya Siasa havina namna nyingine zaidi ya kutangaza mgogoro na Msajili wa Vyama kwa sababu ya kuendekeza ubaguzi dhidi yao, kuwagawa viongozi, kuingilia masuala ya ndani ya Vyama pamoja na kuwa na ubaguzi wa Vyama katika utendaji kazi wake wa kazi. Aidha, Kambi Rasmi ya Upinzani imeshatangaza kusudio la kuipinga sheria ya vyama vya siasa inayompa msajili mamlaka ya kuingilia siasa za ndani ya vyama kwa kuwa inakwenda kinyume na Katiba.

I. UTEKELEZAJI WA BAJETI YA OFISI YA WAZIRI MKUU
i. Fungu 27: Ofisi ya Msajili wa Vyama vya Siasa:

152. Mheshimiwa Spika,Mheshimiwa Spika, katika mwaka wa fedha 2018/19 fungu hili liliidhinishiwa na Bunge jumla ya shilingi 19,595,109,20. Hadi kufikia mwezi Februari 2019 Ofisi ya Msajili ilikuwa imeshapokea shilingi 12,736,816,350 sawa na asilimia 64.9 ya bajeti iliyoidhinishwa.
153. Mheshimiwa Spika, pamoja na fungu hili kupewa fedha  kwa wakati na kwa kiwango cha kuridhisha lakini kazi zilizoorodheshwa kuwa zimefanyika hazioneshi uhalisia. Kwa mfano, miongoni mwa kazi zilizoorodheshwa kuwa zilifanywa na ofisi ya msajili ni kama ifuatavyo:-

a) Kutatua migogoro ndani ya vyama hususan vyama vya SAU na DP:- hakuna asiyefahamu kuwa Ofisi ya Msajili imekuwa mchochezi na mshabiki wa migogoro ndani vya vyama vinavyoonekana tishio kwa Serikali kwa mfano CUF na sasa kama chama hakina mgogoro na kinaonekana kuwa na nguvu basi kitaandamwa kwa kukitafutia sababu ya kukifuta kwa mfano ACT – Wazalendo.

b) Kufanya marekebisho ya Sheria ya Vyama vya Siasa:-  Kimsingi hii ndiyo sheria mbaya kuliko zote kutungwa katika historia ya Tanzania. Ni sheria inayoukiuka haki za kikataba na misingi ya demokrasia. Ni sheria ambayo imepingwa na taasisi za ndani na za kimataifa. Kamwe, Ofisi ya Msajili haiwezi kujivunia jambo hilo.

c) Kusimamia maadili ya vyama vya siasa ili kuhakikisha kwamba demokrasia ya vyama vingi inaimarika pamoja na kudumisha amani, utulivu na mshikamano uliopo katika nchi yetu :- Kambi Rasmi ya Upinzani inataka kuihoji Serikali;  hivi kupiga marufuku mikutano ya hadhara na ya ndani ya vyama vya siasa; kuwakamata na kuwabambikia kesi viongozi wa vyama vya upinzani; kutunga sheria kandamizi ya kudhibiti vyama vya siasa; kuwafukuza wabunge wa upinzani Bungeni wakati wa kuchangia hoja; ndiyo mikakati ya kuimarisha demokrasia; je uonevu huo ndio utaleta utulivu na amani nchini?

ii. Fungu 37: Sera, Uratibu, Bunge na Uwekezaji
154. Mheshimiwa Spika,kwa mwaka wa fedha 2018/19 Ofisi ya Waziri Mkuu ilitengewa Jumla ya shilingu 36,391,441,000 kwa ajili ya utekelezaji wa miradi ya maendeleo. Kati ya fedha hizo shilingi 26,391,441,000 zilikuwa ni fedha za nje na shilingi 10,000,000,000 zilikuwa ni fedha za ndani. Lakini hadi kufikia mwezi febr 2019  Ofisi ilikuwa imepokea kiasi cha shilingi 19,886,489,809 zikiwa ni fedha za nje. Hakuna hata senti moja ya fedha za ndani iliyopokelewa.

155. Mheshimiwa Spika, katika miradi ya maendeleo ambayo Kambi Rasmi ya Upinzani inaona ilikuwa na bado ina umuhimu mkubwa sana kutekelezwa kutokana na ukweli kwamba Mabadiliko ya Tabianchi yanaweza kusababisha  majanga muda wowote na mahali popote. Miradi  hiyo yenye umuhimu sana kwa mtazamo wetu ni;

I. Mradi wa kujenga uwezo wa kujiandaa na kukabili maafa ambao ulitengewa jumla ya shilingi 176,530,200 za kutoka nje, lakini hadi Febr 2019 hakuna hata shilingi iliyopokelewa na kutolewa.

II. Mradi wa kuimarisha upatikanaji wa taarifa za Mabadiliko ya Tabianchi na mifumo ya Tahadhari, uliokuwa umetengewa jumla ya shilingi 286,923,269 fedha za nje, lakini fedha hizo hazikupatikana.

156. Mheshimiwa Spika, kwa bahati mbaya sana ukiangalia mpango wa maendeleo kwa fungu hilo 37  miradi ni hiyo hiyo yatoka mwaka wa fedha 2017/18 hadi 2019/20 kwa Kasma 5306 na kasma 6575 inaombewa kuidhinishiwa fedha za nje  shilingi 36,577,565,737. Fedha za ndani kwa kasma zote za miradi ya Maendeleo hakuna hata shilingi moja ya fedha za ndani.

157. Mheshimiwa Spika, miradi hii kwa kiwango kikubwa inahusu usalama wa wananchi na mali zao, lakini kitendo cha Serikali kutegemea fedha za utekelezaji wa miradi hii kutoka nje, maana yake ni kuweka rehani usalama wa watanzania na mali zao. Jambo hili kwa kweli halikubali na linatakiwa kukemewa kwa nguvu zote.

· UWEKEZAJI

158. Mheshimiwa Spika,katika Randama inaeleza kuwa shughuli zilizofanyika ni kuboresha mazingira ya uwekezaji nchini ikiwemo, kuhuisha mifumo ya utoaji na udhibiti  ili kuboresha mifumo ya udhibiti biashara na pia kufanya mikutano na mashauriano na wawekezaji. Aidha, kuhamasisha uwekezaji kutoka nje kwa kuratibi ziara za wafanyabiashara kutoka nje na pia wafanyabiashara watanzania kwenda nje.

159. Mheshimiwa Spika, Kituo cha Uwekezaji TIC hadi  mwezi February 2019 kimesajili jumla ya miradi mipya 145, kati ya i hiyo miradi 104  sawa na 72% inamilikiwa na wawekezaji wa ndani. Miradi 38 sawa na asilimia 26 ni wawekezaji kutoka nje, miradi 3 ni ya Ubia. Miradi yote inatarajia kuwekeza mitaji ya jumla ya Dola za Kimarekani bilioni 1.84;  Lakini taarifa hiyo haioneshi miradi hiyo ya 72% ni itaingiza mtaji wa Dola za Kimarekani kiasi gani sawa na shilingi kiasi gani? Kambi Rasmi ya Upinzani inaona Miradi yenye asilimia 72 inaweza kuwa ni maneno ambayo hayana uhalisia wowote, kulingana na mazingira halisi ya biashara yalivyo kwa sasa.
160. Mheshimiwa Spika, Kambi Rasmi ya Upinzani inasema kuwa ni muda mwafaka kuvutia uwekezaji wa kigeni na ili kusaidia maendeleo ya uchumi hapa nchini. Katika  kufanya hivyo tunatambua kuwa uwekezaji unatakiwa kuzinufaisha pande zote katika mikataba ya makubaliano ya kibiashara na uwekezaji. Hivyo basi, Kambi Rasmi ya Upinzani kupitia SERA MBADALA  tutahakikisha  kuwa kunakuwa na Sera rafiki kwa wawekezaji, sheria na mfumo wa kodi unaotabirika na uliowazi. Utawala wa sheria utakuwa ni msingi wa kuwavutia wawekezaji nchini.
161. Mheshimiwa Spika, Kambi Rasmi ya Upinzani inaamini kuwa kupanuka kwa uwekezaji wa kigeni kutaifanya Tanzania kukua kiteknolojia  pamoja na kuongezeka kwa hifadhi ya fedha za kigeni nchini sambamba na kutengeneza fursa za ajira zenye kipato. Aidha, Kupitia SERA MBADALA kutaanzishwa mfuko maalum kwa ajili ya kuwawezesha Watanzania ambao wanataka kufanya biashara katika nchi zingine.

J. MAMBO MUHIMU YALIYOIBULIWA NA KAMBI RASMI YA UPINZANI BUNGENI AMBAYO HAYAJAFANYIWA KAZI NA SERIKALI MPAKA SASA

162. Mheshimiwa Spika, Katika mwaka wa fedha 2017/18, na 2018/19 Kambi Rasmi ya Upinzani iliibua matatizo ya msingi yaliyokuwa yanahitaji kutatuliwa haraka ili kujenga mustakabali mzuri wa Taifa lakini masuala hayo hayajafanyiwa kazi na Serikali mpaka sasa. Miongoni mwa masuaa hayo ni pamoja na haya yafuatayo:-
i. Kambi Rasmi ya Upinzani iliorodhesha viashiria vya Ukiukwaji wa Demokrasia na Utawala wa Sheria. Viashiria hivyo ni pamoja na kupigwa marafuku kwa mikutano ya vyama vya siasa; kuminywa kwa uhuru wa habari kwa kuzuia matangazo ya moja kwa moja ya vikao vya Bunge kupitia televisheni na redio; kufungiwa kwa baadhi ya magazeti na vituo vya redio na kudhibiti wabunge wa upinzani kusema bungeni. Tuliitaka Serikali kuondoa marufuku ya mikutano halali ya vyama vya siasa lakini mpaka sasa marufuku hiyo haijaondoka; Tuliitaka Serikali kuruhusu urushaji wa moja kwa moja wa matangazo ya vikao vya Bunge kupitia televisheni na redio lakini mpaka sasa kifungo hicho hakijaondolewa jambo ambalo bado linawanyima wananchi haki ya kupata habari za chombo chao cha uwakilishi. Kimsingi hali ni mbaya zaidi kwa kuwa sasa hata wanaohudhuria mikutano iliyoruhusiwa ya kampeni wanapigwa mabomu na wengine kuuwawa kwa kupigwa risasi; na waandishi wa habari sasa wameanza kupotea katika mazingira ya kutatanisha.

ii. Kuhusu Katiba Mpya; tuliitaka Serikali kukamilisha mchakato wa Katiba Mpya, kwa kuwa fedha nyingi za walipa kodi zilitumiaka katika mchakato huo, kwa hiyo kutokamilisha mchakato huo ni kuchezea fedha umma. Tulishauri mchakato urejeshwe katika ngazi ya Bunge maalum, ili yale maoni ya wananchi yaliyokusanywa na Tume ya Warioba yazingatiwe kabla ya kwenda kwenye kura ya maoni. Mpaka sasa Serikali iko kimya juu ya Mchakato wa Katiba Mpya. 

iii. Katika uchumi tulionyesha jinsi hali ya maisha ya wananchi ilivyo ngumu kutokana na fedha kutokuwa katika mzunguko; tulionyesha jinsi kulivyokuwa na mahusiano yasiyotabirika kati ya Serikali na Sekta binafsi; tulionyesha jinsi ambayo Seriali haikuwa na Makati wa kuinua uchumi vijijini; tulionyesha jinsi ambayo mikataba na wawekezaji ilivyokuwa haiheshimiwi; na badala yake kauli za rais ndizo zilizokuwa zikiendesha uchumi; na pia tulitoa angalizo juu ya tishio la kuanguka kwa uchumi ikiwa Serikali ingeendelea kukaidi kufuata miongozo ya Benki ya Dunia na Shirika la Fedha Duniani – IMF.

iv. Kuhusu hali ya utumishi wa Umma; tulikemea utumbuaji holela wa watumishi ambao ulikuwa hauzingatii sheria na taratibu za utumishi wa umma na kuitaka Serikali kuzingatia sheria wakati wa kuwawajibisha watumishi waliofanya makosa. Aidha tuliitaka Serikali kutofanya upendeleo wakati wa uhakiki wa vyeti vya taaluma kwa watumishi. Ikumbukwe kwamba utumbuaji na uhakiki wa vyeti ulipelekea watumishi wengi  kuondolewa kazini, na hivyo kusababisha upungufu mkubwa wa watumishi wa kada mbalimbali serikalini. Jambo la kushangaza ni kwamba Serikali bado imebana ajira na mpaka sasa bado kuna upungufu mkubwa wa watumishi katika taasisi na idara mbalimbali za Serikali jambo linalosababisha wananchi kukosa huduma kikamilifu kutokana na upungufu wa watumishi.

v. Tulipendekeza kwamba Halmashauri ya Jiji la Dar es Salaam ipewe mamlaka yake ya kisheria kamayalivyo majiji mengine duniani ya kupanga na kusimamia usafiri wa umma katika jiji hilo. Wananchi wangependa kusikia Jiji lao linahusika kwa kiasi gani katika kuratibu mradi huo wa usafiri.
163. Mheshimiwa Spika,ni vema Waziri Mkuu atakapokuwa anahitimisha hoja yake, akalieleza bunge hili, utekelezaji wa masuala hayo umefikia wapi.
K. HITIMIMISHO

164. Mheshimiwa Spika, naomba kumalizia hotuba yangu kwa kurejea tena wito wangu kwa Serikali na wananchi wote wenye mapenzi mema; kwamba; “hili taifa ni letu sote” Hakuna Mtanzania zaidi ya mwingine – wote ni watanzania. Hizi kauli za kusema kwamba kuna wazalendo na wasio wazalendo au wapinga maendeleo, ni kauli za kibaguzi na hazilijengi taifa bali zinalipasua. Aidha, hii tabia iliyozuka ya kutunga sheria kandamizi kwa nia ovu ya kuwaadhibu na kuwadhibiti baadhi ya watu badala ya kutunga sheria kwa ajili ya kuweka utaratibu katika nchi na ustawi wa watu ni ni kupanda mbegu ya chuki na uonevu katika taifa na ni dalili mbaya ya kwa umoja wa kitaifa. 
165. Mheshimiwa Spika,ni vema viongozi wakatambua kwamba hakuna yeyote mwenye hati miliki ya Taifa hili. Kama kuna kiongozi aliyepewa dhamana ya kuliongoza taifa hili kwa kipindi fulani cha muda; atambue kwamba hiyo ni dhamana tu – tena ya muda mfupi, lakini hii nchi sio mali yake. Ana wajibu wakuliunganisha taifa na sio kulisambaratisha au kuligawa kwa misingi ya aina yoyote ile - iwe ya kidini, kiitikadi au ukanda.

166. Mheshimiwa Spika, Utangamano katika taifa ni jambo la msingi sana. Umoja na mshikamano wa kitaifa ndio moyo wa taifa lolote duniani linalohitaji kuwepo na kuendelea kuwepo. Inatakiwa Mtanzania mmoja akiumizwa iwe tumeumizwa wote; mmoja akipotea tuhuzunike wote; - lakini yanayoendelea sasa; ya wengine kupotea huku wengine wanafanya sherehe; wengine kuuwawa huku wengine wakiendelea na shughuli zao kana kwamba hakuna kilichotokea; tunajenga utamaduni na desturi mbaya kuwahi kutokea duniani; na yamkini tukaingia kwenye kitabu cha rekodi za dunia (the guiness book of records) za kuwa taifa la kwanza duniani lisilojali utu wa mwanadamu. 

167. Mheshimiwa Spika, nataka niseme tena; uhalaliwa kiongozi yeyote (legitimacy) hautafutwi kimabavu. Hali kadhalika heshima hailazimishwi bali huja yenyewe kutokana na matendo mema afanyayo mtu na watu wengine kuwiwa kumpa heshima. Ili uheshimike kama kiongozi timiza wajibu wako wa kutenda haki kwa kila mtu – kwa kufanya hivyo Mungu ataiamuru heshima ikufuate – hata kama uko usingizini.“But don’t kill or plan to kill, demanding for respect and legitimacy by force; it will backfire”

168. Mheshimiwa Spika, majibu sahihi ya kuondokana na athari za utukufu binafsi (personal glory) katika kuongoza nchi ni kujenga mifumo na taasisi imara zitakazojisimamia na kujiendesha kwa namna ile ile hata kama atakuja kiongozi mwingine ili tuweze kuwa na uendelevu (sustainability) katika utendaji wa Serikali na pia kuondoa manung’uniko dhidi ya viongozi. Dawa pekee ya kuondoa kufanya kazi kwa upendeleo (subjectivity and bias) ni kuongozwa na sheria, taratibu na kanuni na sio utashi wa mtu.Kujenga taasisi imara kwa maendeleo endelevu inawezekana ikiwa tutahuisha mchakato wa Katiba Mpya. Hii ni changamoto kwa Serikali na Taifa lingependa kupata kauli ya Serikali juu ya jambo hili.

169. Mheshimiwa Spika, baada ya kusema hayo, naomba kuwasilisha.

Freeman Aikaeli Mbowe (Mb)

Na

Abdallah J. Saffari
Profesa wa Sheria

Na

Wakili wa Mahakama Kuu ya Tanzania

1.0 UTANGULIZI

Makala haya ni matokeo ya utafiti uliofanywa kwa madhumuni ya kupata Tume ya Uchaguzi ya Taifa Tanzania ambayo ni huru ili iweze kusimamia kwa uhuru na haki chaguzi za urais, ubunge, udiwani na nafasi nyingine muhimu katika serikali za mitaa. Utafiti umefanya mapitio ya katiba,                sheria na kanuni za uchaguzi za nchi zenye sifa ya chaguzi huru na haki duniani kama vile Marekani, India, Uingereza, Ghana, Kenya, Zambia, Australia na Afrika Kusini. Aidha imerejea makala muhimu, taarifana tafiti zinazoainisha matatizo ya mifumo ya chaguzi na mapendekezo ya kuiboresha kupata matokeo ya haki yatakayoepusha vita, migogoro na mitafaruku duniani. Mkazo umewekwa katika muundo wa Tume za uchaguzi zenyewe hususan wenyeviti na wajumbe wake, wakurugenzi, wasimamizi wa uchaguzi, wasajili na maafisa wengine muhimu katika mifumo ya uchaguzi. Aidha imezingatia sifa za wajumbe hao, muhula wa  kazi na usalama wao, na fedha za kulipia shughuli za chaguzi kuhakikisha uhuru halisi wa mifumo hiyo ya uchaguzi.

2.0 HALI ILIVYO DUNIANI

Chaguzi nyingi duniani zinagubikwa na machafuko kama vita na umwagaji damu baada ya kutangazwa matokeo ya uongo na mifumo ya chaguzi inayohusika. Kwa mfano baada ya kupinduliwa kwa Rais wa kwanza wa Ghana Dr. Kwame Nkrumah kulifuatia tawala za kijeshi kwa miongo mingi kabla ya kurejea katika chaguzi za vyama vingi.
Hivyo katika jitihada za kuboresha mfumo wa uchaguzi nchi hiyo iliandaa Mpango Mkakati wa Tume ya Uchaguzi ya Ghana (Electoral Commission Ghana Strategic Plan)                 wenye madhumuni ya kuhakikisha chaguzi za kidemokrasia huru zenye kuaminika kwa viwango vya kimataifa.
Lengo kuu ni kuwa na viwango vya juu vya weledi na uadilifu muda wote kuhakikisha kuwa mfumo wa uchaguzi hauingiliwi na yeyote na kwamba chaguzi zenyewe zinakuwa huru na haki. Aidha kutengeneza muamana na raia na wadau wengine.
Tangu kupotea kwa masanduku ya kura mwaka 2013 nchini Australia, Tume ya Uchaguzi ya Australia imejizatiti kuondoa udanganyifu na kuhakikisha uadilifu katika mfumo wake wa uchaguzi.

Tume hiyo ikasisiza kuwa:

“Ili chaguzi ziheshimike, sharti zifanyike kwa usahihi, weledi, bila upendeleo na uwazi, aidha ni muhimu kuwa wapiga kura wawe na imani nao. Hii inahitaji wataalamu wenye uhuru kamili wa matendo yao. Tume ina wajibu kuhakikisha kuwa uchaguzi unaonekana kuwa huru na haki. Tume ihakikishe kura zilizopigwa zinahesabiwa kwa usahihi na haraka na karatasi za kupigia kura siku zote zichukuliwe kama nyaraka muhimu."

Tume ikasisitiza zaidi kuwa uadilifu una tafsiri pana zaidi inayojumuisha usimamizi wote wa mfumo wa uchaguzi.
Ikahitimisha kuwa:
“Matukio ya karibuni duniani kote yanadhihirisha jinsi gani dhana ya uadilifu katika uchaguzi ilivyo pana ... sharti iwe roho ya taratibu zote za chaguzi na ionyeshwe wakati wa uchaguzi.”

Mwaka 2015 Tume ya Uchaguzi ya India nayo ilichukua hatua za kuboresha mfumo wake wa uchaguzi.

Ibara ya 324(2) ya Katiba ya India inaeleza kuwa Tume ya uchaguzi ya India itakuwa na Mwenyekiti na idadi nyingine ya Makamishna wa Uchaguzi kama ambavyo Rais anaweza kuamua kadri inavyohitajika. Kwa amri aliyoitoa tarehe 10 Octoba 1993 Rais aliamua idadi ya makamishna kuwa wawili tu. Hoja ya kuwa na idadi ndogo ya makamishna nikuhakikisha utendaji rahisi na bora. Ilihofiwa idadi kubwa ingezuia utekelezaji wa chaguzi huru na haki.

Taarifa ya Tume hiyo ikasema kuwa kutokana na haja ya Tume kuwa haipendelei na kuwakinga Makamishna wa Tume kuingiliwa na serikali ni muhimu kuwa uteuzi wa maafisa wa uchaguzi unafanyika kwa ushauriano.

“Kwanza, uteuzi wa Makamishna wa Uchaguzi wote (pamoja na Mwenyekiti wa Tume ya Uchaguzi) ufanywe na Rais kwa kushauriana na jopo la watu watatu au Kamati ya Uteuzi yenye Waziri Mkuu, Mkuu wa Upinzani au viongozi wa Chama Kikuu cha upinzani na Jaji Mkuu wa India.”

Lakini serikali ya India imesita kuyatelekeleza mapendekezo hayo.

Sifa za kuteuliwa makamishna wa uchaguzi hazijaainishwa na Katiba ya India wala Sheria ya Uwakilishi wa watu (Representation of the People Act) 1951. Masharti na muundo wa kazi wa Makamishna wa Uchaguzi vitaamuliwa na Rais.

Tume ya Uchaguzi ya Marekani (Federal Election Commission) inaundwa na Katibu wa Baraza la Senate na Karani wa Baraza la Wawakilishi (Congress) au wateule wao ambao watakuwa hawana haki ya kupiga kura, na wajumbe sita (6) walioteuliwa na Rais kwa kushauriana na kuridhiwa na Baraza la Senate. Chama kimoja hakiruhusiwi kuwa na zaidi ya wajumbe watatu (3).

Muhula wa kazi wa wajumbe wa Tume hiyo ya uchaguzi ni miaka sita (6) tu.

Sifa ya kuwa mjumbe wa Tume ni uadilifu, kutopendelea na kuwa na uamuzi makini.
 Tena wakati wa uteuzi wao hawatakiwi kuwa walikuwa maafisa wateule au wafanyakazi wa serikali, bunge au mahakama.

Pia wajumbe hawatakiwi kujihusisha na kazi au biashara nyingine yoyote baada ya kuchaguliwa.
Masharti haya yanalenga kuhakikisha wajumbe wa Tume wanakuwa huru katika utendaji wao wa kazi.
Mwenyekiti na Makamu wa Tume watachaguliwa na wajumbe wa Tume yenyewe. Viongozi hao wakuuu hawaruhusiwi kuhusiana na chama kimoja.
Tume ya Uchaguzi ya Zambia ina wajumbe watano ambao huteuliwa na Rais na kuidhinishwa na Bunge. Nao ni Mwenyekiti na Makamu wake na wajumbe wengine watatu.

Sifa ya kuwa mjumbe ni kuwahi kushika wadhifa wa ujaji au kuweza kuwa jaji wa Mahakama Kuu au ya juu.
 Itaonekana hapa kuwa idhini ya bunge itatolewa kutokana na wingi wa idadi ya wabunge. Kwa nchi nyingi za Afrika, kama Tanzania, Chama Tawala kitakuwa na uamuzi wa mwisho mintarafu wajumbe wa Tume ya Uchaguzi.

Pia kuna dhana potofu kuwa maafisa wa mahakama ndiyo wanastahili kuwa wajumbe wa Tume ya Uchaguzi kutokana na uadilifu wao.

Zambia pia ina Afisa Mkuu wa Uchaguzi ambaye atateuliwa na Tume ya Uchaguzi yenyewe. Wadhifa huu ni sawa na Mkurugenzi wa Uchaguzi Tanzania. Uzuri wa Zambia ni kuwa Tume ina mamlaka ya kumteua Afisa Mkuu wa Uchaguzi kinyume na Tanzania ambapo Mkurugenzi wa Uchaguzi huteuliwa na Rais.
 Afisa Mkuu wa Uchaguzi ndiye Afisa Mkuu Mtendaji wa Tume ambaye pamoja na majukumu mengine muhimu, atasimamia shughuli za kila siku za Tume.

Nchini Afrika Kusini, Tume Huru ya Uchaguzi ina wajumbe watano mmoja wapo akiwa Jaji wanaoteuliwa na Rais baada ya kupendekezwa na Bunge kufuatia uteuzi wa Kamati ya Vyama ya Bunge. Kamati hii ya vyama ya Bunge hupelekewa orodha ya wagombea wasiopungua nane baada ya kupendekezwa na Kamati ya Uteuzi yenye wajumbe wanne ambao ni Rais wa Mahakama ya Katiba, muwakilishi wa Tume ya Haki za Binadamu, mwakilishi wa Tume ya Jinsia na Usawa na Mkurugenzi wa Mashtaka.

Tukigeukia Canada, Mkuu wa Uchaguzi anateuliwa na azimio la Bunge la Makabwela (House of Commons) kwa muhula wa miaka kumi ambao hauwezi kuongezwa. Na ili kumpa uhuru, anawajibika moja kwa moja kwa Bunge, sio Serikali.
Kutokana na uwiano wa wabunge wa vyama mbalimbali ndani ya Bunge lao, utaratibu huu ni mzuri kuliko ambako hakuna uwiano huo kama Tanzania.

Ushahidi nchini Uingereza unaonyesha kuwa hawana tatizo la wizi wa kura katika chaguzi zao.

Tume ya Uchaguzi ya Zanzibar ina wajumbe ambao ni

(a) Mwenyekiti atakayeteuliwa na Rais kwa utaratibu atakaoona unafaa;

(b) Wajumbe wawili watakaoteuliwa na Rais kufuatana na mapendekezo ya Kiongozi wa shughuli za serikali kwenye Baraza la wawakilishi;

(c) Wajumbe wawili watakaoteuliwa na Rais kufuatana na mapendekezo ya Kiongozi wa Upinzani katika Baraza la Wawakilishi au iwapo  hakuna  kiongozi wa upinzani basi kwa kushauriana na vyama vya siasa;

(d) Mjumbe mmoja atakayeteuliwa na Rais kutokana miongoni mwa majaji wa Mahakama Kuu;

(e) Mjumbe mmoja atakayeteuliwa na Rais kama Rais atakavyoona inafaa.
Ibara hii inaonyesha kuwa wajumbe wote wa Tume pamoja na Mwenyekiti wake ni wateule wa Rais. Na ukiachia wajumbe walioteuliwa katika aya ya (b) na (c) wengine wote huteuliwa kadiri ambavyo Rais anavyoona inafaa. Baya zaidi ni kuwa kati ya wajumbe hao saba(7) upinzani unashirikishwa katika uteuzi wa wajumbe wawili(2) tu. Kwa kifupi Tume hii inawajibika zaidi kwa Rais  kwa hiyo sio huru. 

Mwenyekiti wa Tume ya Uchaguzi atakuwa mtu aliyekuwa mwenye sifa za kuwa jaji wa Mahakama Kuu au Mahakama ya Rufaa katika nchi yoyote iliyo mwanachama wa Jumuiya ya Madola au mtu anayeheshimika katika jamii.

Makamu wa Mwenyekiti atateuliwa na wajumbe wenzake.

Tume itasimamia uchaguzi wa Rais, wajumbe wa Baraza la wawakilishi na viongozi wa serikali za mitaa.

Kutakuwa na Mkurugenzi wa Uchaguzi ambaye atateuliwa na Rais kutokana na majina yasiyopungua mawili yaliyopendekezwa na Tume ya Uchaguzi.

Mkurugenzi wa Uchaguzi atakuwa Katibu na Mtendaji Mkuu wa Tume.

Utagundua kuwa licha ya umuhimu wake mkubwa sana vyama vya upinzani haviwakilishwi katika uteuzi wake.

Kwa kila uchaguzi katika jimbo Tume iteteua Msimamizi wa Uchaguzi na wasaidizi wake kusimamia chaguzi hizo.

Sifa za wasimamizi wa uchaguzi hazijawekwa bayana, zimeachwa mikononi mwa Tume.

Msimamizi wa Uchaguzi anaweza, kulingana na maelekezo ya Mkurugenzi wa Uchaguzi, kuteua watumishi kadiri anavyoona ni muhimu kwa utekelezaji wa uchaguzi katika jimbo.

Kenya ina Tume Huru ya Uchaguzi na Mipaka ambayo ina wajumbe wasiopungua watatu (3) na wasiozidi tisa (9).
Utaratibu wa uteuzi wa Mwenyekiti, Makamu na wajumbe wake ni mrefu na shirikishi kwa aina yake kama ifuatavyo.

Mtu hawezi kuwa mjumbe wa Tume ya Uchaguzi ya Kenya endapo katika miaka mitano iliyopita alishika wadhifa au kugombea ubunge, uongozi wa chama cha siasa au utumishi wa serikali.

Mwenyekiti na kila mjumbe wa Tume hiyo ataainishwa na kupendekezwa kwa uteuzi kwa namna itakayopendekezwa na sheria.

Rais wa Kenya atateua Jopo la Uteuzi la watu wanaostahili kuteuliwa kuwa Mwenyekiti au wajumbe wa Tume ya Uchaguzi.
 Jopo hilo ni la wafuatao: watu wanne, wawili wanaume na wawili wanawake, wateule wa Tume ya Huduma za Bunge (Parlimentary Service Commission); mtu mmoja mteule wa Muungano wa Mapadre Wakatoliki Kenya( Kenya Conference of Catholic Bishops) mtu mmoja mteule wa Baraza la Taifa la Makanisa ya Kenya (National Council of Churches of Kenya); mtu mmoja mteule wa Baraza Kuu la Waislamu wa Kenya (Supreme Council of Kenya Muslims), Umoja wa Kitaifa wa Viongozi wa Kiislamu (National Muslim Leaders Forum) na Baraza la Maimamu na Wahubiri Kenya (Council of Imams and Preachers of Kenya); mtu mmoja mteule wa Umoja wa Waevangelikali Kenya (Evangelical Alliance of Kenya); na mtu mmoja mteule wa Baraza la Wahindu Kenya (Hindu Council of Kenya).

Majina ya wateule wapendekezwa watano (5) kutoka asasi zilizotajwa hapo juu yatawasilishwa kwa Tume ya Huduma za Bunge (Parliamentary Service Commission) kwa minaajili ya uteuzi wa Rais kama Jopo la Uteuzi.

Tume ya Huduma za Bunge italipatia Jopo la Uteuzi Sekretariati kwa ajili ya shughuli zake.

Ndani ya siku saba baada ya uteuzi wake Jopo la Uteuzi litaalika waombaji kutoka miongoni mwa watu wenye sifa na kuyachapa majina na sifa zao katika Gazeti la Serikali, magazeti mawili yenye mzunguko wa kitaifa na tovuti ya Tume ya Huduma za Bunge.
 Jopo hilo litafikiria orodha ya waombaji hao, litaipunguza na kuwahoji hadharani.

Baada ya kuwahoji na waombaji hao Jopo la Uteuzi litachagua watu wawili wenye sifa kuteuliwa kama Mwenyekiti na Makamu sita waliostahili kuteuliwa kama wajumbe wa Tume na kuyawasilisha kwa Rais kwa uteuzi wa mmoja kama Mwenyekiti na sita kama wajumbe wa Tume.

Ndani ya siku saba baada ya kupokea orodha ya majina ya waliopendekezwa atapeleka orodha ya wateule kwa ajili ya kuidhinishwa na Bunge.

Ndani ya siku saba baada ya kupokea majina yaliyoidhinishwa na Bunge, kwa taarifa ndani ya Gazeti la Serikali, Rais atawateua Mwenyekiti na wajumbe wengine wa Tume Huru ya Uchaguzi na Mipaka.

Mwenyekiti wa Tume Huru ya Uchaguzi na Mipaka sharti awe na sifa ya kuwa jaji wa Mahakama ya Juu.
 Na sio lazima awe ameshakuwa jaji kama ilivyo hapa Tanzania kama ilivyoelezwa hapo awali. Lakini wajumbe wa Tume wanatakiwa kuwa na shahada ya Chuo Kikuu kinachotambulika, wawe na ujuzi katika moja ya nyanja zifuatazo yaani masuala ya uchaguzi, utawala, fedha, uongozi, usimamizi wa umma au sheria.
 Sio lazima awe mtumishi wa serikali kama Tanzania.

Wajumbe wa Tume ya Uchaguzi watafanya kazi kwa muhula wa miaka sita tu na hawawezi kuteuliwa tena.

Tume itakuwa na Katibu wake ambaye atapatikana kutokana na njia ya wazi na ushindani.
 Nafasi hii inashabihiana na Mkurugenzi wa Uchaguzi Tanzania ambaye huteuliwa moja kwa moja na Rais bila uwazi wala ushindani, tena hutokana miongoni mwa watumishi wa serikali.

Katibu wa Tume anatakiwa kuwa na sifa zifuatazo:  shahada ya Chuo Kikuu mashuhuri, awe na uzoefu wa utawala sio chini ya miaka mitano, na awe na uzoefu mwingine kama ule unaotakiwa kwa wajumbe wa Tume ulioelezwa punde tu hapo juu.

Kazi kubwa ya Tume Huru ya Uchaguzi na Mipaka, pamoja na mambo mengine ni kufanya na kusimamia kura za maoni na chaguzi za nafasi zozote zilizoainishwa na Katibu wa Bunge.
Aidha itahakikisha usajili wa raia kama wapiga kura; mapitio ya kila mara ya daftari la wapinga kura na elimu ya wapiga kura.

Katibu atakuwa ndiye Mtendaji Mkuu wa Tume; mkuu wa Sekretariat na atatekeleza uamuzi wa Tume kadiriatakavyoelekezwa na Tume yenyewe.
 Katibu hatawajibika kwa yeyote bali Tume yenyewe.
 Anaweza kuondolewa madarakani na Tume yenyewe iwapo atashindwa kufanya kazi zake, kufilisika au tabia mbaya.

Tume inaweza kuajiri wafanyakazi wake kwa mujibu wa taratibu zake.
 Tunaamini wasimamizi wa chaguzi wanaweza kuajiriwa na Tume kwa utaratibu huu badala ya kutegemea watumishi wa serikali kama ilivyo Tanzania ambao dhahiri hupendelea serikali na chama tawala.

Uhuru wa Tume unalindwa na kifungu cha 26 cha Sheria ya Tume Huru ya Uchaguzi na Mipaka ambacho kinasema:

“Isipokuwa kama inavyoelezwa na Katiba, katika utekelezaji wa majukumu yake Tume haitapokea maelekezo au kudhibitiwa na mtu au mamlaka bali itatekeleza kanuni za ushirikishaji wa umma na matakwa ya kushauriana na wadau.”

Utaratibu wa kumuachisha au kumuondoa kazi mjumbe wa Tume ni mgumu sana.

Mtu anayetaka kumuondoa katika nafasi yake mjumbe wa Tume atawasilisha Hati ya Madai Bungeni akielezea sababu za kufanya hivyo.
 Bunge litajadili madai hayo na endapo itaona yanaonyesha sababu za msingi itapeleka Hati hiyo kwa Rais.

Baada ya kupokea malalamiko hayo Rais anaweza kumsimamisha kazi mjumbe huyo akisubiri matokeo ya malalamiko hayo
 kutoka Baraza Maalumu
 ambalo litaongozwa na Mwenyekiti ambaye ni jaji au alipata kuwa jaji wa Mahakama Kuu, japo watu wawili ambao wanastahili kuteuliwa kuwa jaji wa Mahakama Kuu na mtu mmoja ambaye anaweza kuuchambua ushahidi wa kumuondoa mjumbe katika nafasi yake. Baraza hilo litachunguza malalamiko hayo haraka na kuwasilisha mapendekezo yasiyopingika (binding) kwa Rais ambaye atachukua hatua zilizopendekezwa ndani ya siku thelathini. 

3.0 TUME YA UCHAGUZI YA JAMHURI YA MUUNGANO WA TANZANIA

Tume ya Uchaguzi ya Taifa ina wajumbe wafuatao wanaoteuliwa na Rais. Nao ni Jaji wa Mahakama Kuu au Mahakama ya Rufani ambaye anakuwa Mwenyekiti; Makamu Mwenyekiti na wajumbe wengine wanaotajwa na Sheria iliyotungwa na Bunge.

Mkuu wa Tume ya Uchaguzi ndiye Mkurugenzi wa Uchaguzi ambaye huteuliwa na kufanya kazi kwa mujibu wa masharti ya Sheria iliyotungwa na Bunge. Sheria yenyewe ni Sheria ya Taifa ya Uchaguzi.

Ikumbukwe kuwa Sheria hii imetokana na Sheria ya Uchaguzi ya mwaka 1970, ambayo ilifanyiwa marekebisho mwaka 1985 na  hatimaye Juni 30, 2010. Ndiyo kusema kuwa kimsingi sheria hii ilikuwa kwa ajili ya chaguzi za chama kimoja ingawa inadaiwa kufanyiwa mabadiliko kukidhi haja ya chaguzi za vyama vingi vya siasa.

Mkurugenzi wa Uchaguzi ambaye ndiye Mtendaji Mkuu wa Tume ya Uchaguzi, huteuliwa na Rais wa Jamhuri ya Muungano wa Tanzania.
 Wasimamizi wa Uchaguzi ni 
Wakurugenzi wa Jiji, Wakurugenzi wa Manispaa, Wakurugenzi wa Miji na Wakurugenzi Watendaji wa Wilaya.
 Na Tume yenyewe pia inaweza kuteua idadi ya maafisa wengine kuwa wasimamizi wa uchaguzi au wasaidizi wa wasimamizi wa uchaguzi.
 Izingatiwe hapa kuwa maafisa hao wanaweza kuchaguliwa na Tume kama ni waajiriwa wa umma, yaani serikali.

Aidha kila Mkurugenzi wa Jiji, Mkurugenzi wa Manispaa, Mkurugenzi wa Mji na Mkurugenzi Mtendaji wa Wilaya watakuwa Maafisa Waandikishaji wa chaguzi nchini.
 Na Tume yenyewe pia imepewa mamlaka ya kuteua idadi yoyote ya maafisa wa serikali kuwa wandikishaji wasaidizi wa uchaguzi.

Na mwisho, Tume yenyewe inaweza wakati wowote wa uchaguzi kumteua afisa yeyote wa serikali kuwa Mratibu wa Uchaguzi wa Mkoa.

Kwa hiyo basi wajumbe wote wa Tume ya Uchaguzi ya Taifa, yaani Mwenyekiti, Mkurugenzi wa Uchaguzi, makamishna na maafisa wote muhimu wa Tume huteuliwa na Rais wa nchi. Muhimu kupita yote ni kuwa watumishi wote sharti wawe wanatoka serikalini.

Kifungu cha 7(1)(5) cha Sheria ya Taifa ya Uchaguzi mintaarafu Wasimamizi wa Uchaguzi, wasaidizi wao  na wafanyakazi wengine chini yao ni sawa kabisa na kifungu cha 9 (1)-(5) Sheria ya Uchaguzi wa Serikali za Mitaa.

Isipokuwa kifungu cha 9(6) cha Sheria ya Uchaguzi wa Serikali za Mitaa kinasema kuwa:
“Bila kujali masharti ya kifungu kidogo (1), Tume inaweza, iwapo inahitajika, kwa Tangazo lililochapishwa katika Gazeti la Serikali, kumteua mtu yeyote kwa jina au ofisi kuwa Msimamizi wa Uchaguzi kwa ajili ya serikali ya mtaa yoyote badala ya yule aliyetajwa katika kifungu cha (1) na iwapo mtu huyo atateuliwa Mkurugenzi wa Jiji, Mkurugenzi wa Manispaa, Mkurugenzi wa Mji au Mkurugenzi Mtendaji wa Mji au Mkurugenzi Mtendaji Wilaya, ataacha kuwa Msimamizi wa Uchaguzi wa serikali ya mtaa inayohusika.”

Neno ‘any person’ lililotumika katika kifungu hiki ina maana kuwa Msimamizi wa Uchaguzi anaweza asiwe mtumishi wa serikali. Lakini ukweli ni kuwa jambo hili haliwezekani kwa mujibu wa Kanuni za Uchaguzi wa Rais na Wabunge, 2010 na kanuni ya 9 ya Kanuni za Uchaguzi za Serikali za Mitaa, 2010 ambazo zinawataka kuwa watumishi wa serikali.

Rais wa Jamhuri ya Muungano Tanzania anaweza kumuondoa katika madaraka mjumbe yeyote wa Tume ya Uchaguzi akipenda kufanya hivyo.
 Kwa hiyo basi Rais wa Chama Tawala ndiye mteuzi mkuu, mdhibiti na mnadhimu wa wajumbe, watendaji wakuu na hata wafanyakazi wote wa Tume ya Uchaguzi. 

Ripoti ya Tume ya Jaji Nyalali ya mwaka 1991 ndiyo ilipendekeza kurejesha demokrasia ya vyama vingi nchini Tanzania.
 Lakini ilisisitiza haja ya kuwa na demokrasia ya kweli ya vyama vingi. Vinginevyo ni uwezekano wa kuanzishwa kwa utitiri wa vyama pandikizi vya kisiasa kuzuga watu wa Tanzania kwamba kuna demokrasia ya vyama vingi wakati sio kweli.

Tume hiyo ilitoa mfano wa nchi nyingi za aina hiyo kama vile Senegal. Hatari yake ni mauaji, machafuko na kudidimia kwa ustawi wa nchi. Watu wakijua kuwa chaguzi zinazo fanywa na nchi zao ni feki basi lazima kutazuka fujo ambayo haijulikani itaishia wapi. Mfano mzuri ni mauaji ya Pemba katika Uchaguzi Mkuu wa mwaka 2000 nchini Tanzania, Kenya na Zimbabwe mwaka 2008. Hivyo basi Tume ya Jaji Nyalali ilisisitiza kuwa muundo wa Tume ya Uchaguzi ya Jamhuri ya Muungano wa Tanzania ubadilike ili kukidhi haja ya demokrasia ya vyama vingi.
 Ili kuhakikisha kuwa Tume hiyo inakuwa huru Ripoti hiyo ilipendekeza:
“Mwenyekiti na wajumbe wa Tume ya Uchaguzi sharti wachaguliwe na Bunge au Baraza la Wawakilishi... wakurugenzi wa uchaguzi ambao watakuwa ni makatibu wa Tume ya Uchaguzi nao sharti wachaguliwe na Baraza la Wawakilishi baada ya kupendekezwa na Tume Ajiri zinazohusika.”

Ni dhahiri mapendekezo hayo ya Tume ya Jaji Nyalali yalizingatia kuwa uchaguzi wa vyama vingi sharti uendeshwe kwa viwango vinavyokubalika kisheria na kimataifa duniani kote. Mathalani Tamko la Dunia kuhusu Haki za Binadamu la mwaka 1948 linasisitiza kufanyika kwa uchaguzi wa kweli ulio huru na haki.
 Na msemo maarufu labda kupita yote mintaarafu haki za binadamu duniani kote ni kuwa, “ Haitoshi kwamba haki inatendeka, sharti ionekane kuwa inatendeka.”

Mwaka 1999 iliundwa Kamati ya Kuratibu Maoni kuhusu Katiba iliyoongozwa na Jaji Rufani (marehemu) Robert Kissanga. Hoja ya kumi na moja iliyowasilishwa mbele ya Kamati hiyo ilidai:
“Kwamba muundo wa Tume ya Uchaguzi hauzingatii uwakilishi wa vyama vya siasa na kwamba wajumbe wa Tume huteuliwa na Rais ambae pia anaweza kuwa ni kiongozi wa chama cha siasa kinachotawala. Kwa sababu hiyo, wajumbe wa Tume katika utendaji wa kazi zao, ama watakuwa na upendeleo kwa chama husika au watakuwa wanalipa fadhila kwake. Wanaotoa hoja hii wanapendelea kwamba kuwe na ama uwakilishi wa vyama vya siasa, ama kuwe na chombo kitakachochuja majina ya wajumbe wa Tume kabla Rais hajawateua.”
Ikumbukwe kwamba hoja hii inakaribiana na mapendekezo ya Tume ya Jaji Nyalali ambayo tumeyajadili kabla. Maoni ya serikali mintarafu hoja hiyo ya kumi na moja yalikuwa kama ifuatavyo:

“ ... kwamba ili Tume ya Uchaguzi iweze kutekeleza majukumu yake bila woga wala upendeleo, inapaswa kuwa ya kitaalamu au yenye wajumbe wenye hadhi, wanaokubalika na ambao uteuzi wao hautazingatia mwelekeo wa siasa wa chama chochote. Muundo wa sasa wa Tume unazingatia sifa hizo na serikali inaona muundo huo uendelee.”

Kisha serikali ilihitimisha maoni yake kuhusu hoja hiyo kwa kudai kwamba:
“ Kwa upande wa uteuzi wa Tume (ya uchaguzi) serikali inaona kwamba Rais ambaye ana dhamana kubwa kikatiba ya kuwateua hata majaji, aendelee kuwateua wajumbe wa Tume.”

Hakika majibu ya serikali kupinga hoja iliyotolewa ni chapwa na hayana mashiko kwa sababu kuu mbili. Kwanza sio kweli kuwa uteuzi wa wajumbe wa Tume kwa mazingira yaliyopo hauzingatii mwelekeo wao wa kisiasa. Ukweli ni kuwa wateule hao watakuwa na shauku ya wazi au siri kulinda maslahi yao hususan ya yule aliyewateua. Ni fadhila kati ya vidole na kinywa! Kinywa kamwe hakiwezi kuving’ata vidole vinavyokula chakula! Abadani. Hakika dhama hii inatambulika kisheria.
 Pili, kuwa na dhamana ya kuwateua majaji hakumfanyi Rais wa Tanzania kukaribiana na malaika asiyetaka kulinda maslahi yake!

Baada ya kukusanya maoni ya watu waliohojiwa na Kamati hiyo na kuyatafakari hatimaye Kamati ilitoa mapendekezo yafuatayo kwa serikali:

“Rais ateue wajumbe wa Tume kwa kushauriana na Bunge kwa utaratibu ufuatao: 

(i)Rais aandae orodha ya majina ya watu anaotarajia kuwateua na kuiwasilisha Bungeni.

(ii)Orodha hiyo itajadiliwa na Bunge.

(iii)Baada ya hapo majina hayo yatarudishwa kwa ajili ya uteuzi wa wajumbe.”
Sisi hatuamini kuwa hata mapendekezo haya ya Kamati ya Jaji Kissanga yangehakikisha uhuru wa Tume ya Uchaguzi ya Taifa kwa sababu hayajakidhi maslahi na utashi wa vyama vya upinzani katika bunge ambalo limejaa wabunge wa chama tawala. Lakini afadhali yalikubali kuwepo kwa uwezekano wa upendeleo na kutaka kuhusishwa kwa Bunge katika uteuzi wa majina ya wajumbe wa Tume. Itakumbukwa pamoja na ukweli huo, jazaa na mapendekezo yale ya Jaji Kissanga na wajumbe wenzake ni kudhalilishwa kwao hadharani na Rais Mkapa wakati akipokea na kuzungumzia taarifa hiyo.

4.0 TUME YA UCHAGUZI KATIKA RASIMU YA KATIBA YA JAMHURI YA MUUNGANO WA TANZANIA

Tume ya Mabadiliko ya Katiba, maarufu kama Tume ya Warioba ilipendekeza kuwe na Tume Huru ya Uchaguzi.

Tume hiyo itakuwa na Mwenyekiti, Makamu Mwenyekiti na wajumbe wengine saba watakaoteuliwa na Rais baada ya kupendekezwa na Kamati ya Uteuzi.Na watashika madaraka baada ya kuthibitishwa na Bunge.

Mwenyekiti na Makamu Mwenyekiti wa Tume hiyo watakua na sifa zifuatazo: awe mtu aliyewahi kushika madaraka ya  Jaji wa Mahakama ya Juu, Mahakama ya Rufani na Mahakama Kuu kwa kipindi kisichopungua miaka mitano. Awe muaminifu, muadilifu na mwenye mwenendo usiotiliwa shaka na jamii. Na awe hajawahi kushika madaraka ya chama cha siasa.

Mjumbe wa Tume hiyo anatakiwaawe muadilifu, muaminifu na mwenendo usiotiliwa shaka na jamii. Awe hajashika nafasi yoyote katika chama cha siasa. Na awe na shahada.

Wajumbe wa Baraza la wa Wakilishi, madiwani na watumishi wa umma hawawezi kuwa  wajumbe wa Tume.

Kutakuwa na Kamati ya Uteuzi wa Mwenyekiti, Makamu Mwenyekiti na wajumbe wa Tume itakayokuwa na wajumbe wafuatao: Jaji Mkuu wa Jamhuri ya Muungano ambaye atakuwa Mwenyekiti;  Spika wa Bunge la Jamhuri ya Muungano ambaye atakuwa Makamu Mwenyekiti; Spika wa  Baraza la Wawakilishi la Zanzibar; Spika  wa Bunge la Tanganyika; Jaji Mkuu wa Zanzibar na Mwenyekiti wa Tume ya Maadili ya Uongozi na Uwajibikaji.
Kamati ya Uteuzi itakuwa na jukumu la kupokea na kuchambua  majina ya watu walioomba na kupendekezwa kuwa wajumbe wa Tume.

Kwa kuzingatia masharati ya ibara ndogo ya (3)b Kamati ya Uteuzi mara baada ya kuchambua majina ya watu walioomba na waliopendekezwa kuwa wajumbe wa Tume itapeleka kwa Rais majina ya watu wanaofaa kuteuliwa kuwa wajumbe.

 Rais atateua Mwenyekiti, Makamu Mwenyekiti wa wajumbe wa Tume kutoka miongoni mwa majina yaliyowasilishwa na Kamati ya Uteuzi na atawasilisha majina hayo Bungeni kwa ajili ya kuthibitishwa na Bunge.

Asasi za kiraia na zisizo za kiserikali zinaweza kupendekeza majina ya watu wanaoweza kuteuliwa kuwa Mwenyekiti, Makamu Mwenyekiti na wajumbe wa Tume.

Kwa hiyo jukumu kubwa la wanaofaa kuwa Mwenyekiti, Makamu Mwenyekiti na wajumbe wa Tume ya Uchaguzi liko mikononi mwa Kamati ya Uteuzi ambayo kwa hali ya kisiasa ilivyo sasa wote ni wateule wa Rais au wanatoka Chama tawala kama vile Spika wa Bunge la Jamhuri ya Muungano na Baraza la Wawakilishi la Zanzibar. Bila shaka yeyote watapenyeza majina ya watu watakaopendelea serikali na Chama Tawala. Nyadhifa zao hazitoshi kuwatakasa kuwa watakatifu. Tunarejea palepale, kuwa haitoshi haki kutendeka, sharti ionekane inatendeka. Hakuna atakayewaamini wajumbe hawa wa Kamati ya Uteuzi kutopendelea katika uteuzi wao. 

Mjumbe wa Tume  ya Uchaguzi atashika nafasi yake kwa kipindi cha miaka mitano na anaweza kuteuliwa tena kwa kipindi kingine kimoja cha miaka mitano.

Wajibu wa Tume Huru ya Uchaguzi ni kusimamia na kuendesha shughuli zote za uchaguzi wa wabunge na Rais; kusimamia na kuendesha kura ya maoni; kusimamia na kuratibu uandikishaji wa wapiga kura; na kugawa na kutangaza majimbo ya uchaguzi wa wabunge.

Katika kutekeleza madaraka yake Tume haitalazimika kufuata amri, maagizo au maoni ya mtu  yeyote, mamalaka yoyote ya serikali, chama cha siasa, taasisi au asasi yoyote. Ukweli hii ni dhana tupu kwa sababu Tume ya Uteuzi na Rais ambaye hatimaye huteua Mwenyekiti na Makamu wake na wajumbe wa Tume ya Uchaguzi ni watendaji wakuu wa serikali au wa CCM ambao sharti watakuwa na haja ya kulinda na kutetea maslahi ya Chama Tawala. Kinywa haking’ati vidole vinavyokilisha, aslani!

Watu wanaohusika na uchaguzi hawaruhusiwi kujiunga na chama chotechote cha siasa usipokuwa watakuwa na haki ya kupiga kura.
Kiuhalisia kwa hali ya sasa wote wanaohusika na mfumo wa uchaguzi ni watumishi wa serikali au wana mwelekeo wa kukipendelea chama tawala.
Tume itakuwa na Mkurugenzi wa Uchaguzi atakayeteuliwa na Rais baada kupendekezwa na Tume ya Utumishi wa Umma na kuthibitishwa na Bunge.

Sifa za Mkurugenzi wa Uchaguzi ni mtu muaminifu, muadilifu, na mwenendo usiotiliwa shaka na jamii; awe hajawahi kushika nafasi ya madaraka yoyote katika chama cha siasa na awe na shahada. Mkurugenzi wa Uchaguzi atakua ndiye Msimamizi na Mtendaji Mkuu wa shughuli ya kila siku za Tume ya Uchaguzi kuhusiana na masuala ya uchaguzi, uandikishaji wa wapiga kura na uendeshaji wa kura za maoni.
 Atatekeleza majukumu yake kwa kusaidiwa na watendaji ambao ni watumishi wa umma kwa kadiri ya idadi inayowajibika.

Hatari iliyopo hapa ni kuwa watumishi wote wa Tume hasa wasimamizi na waandikishaji wa uchaguzi ni watendaji muhimu serikalini ambao huwajibika moja kwa moja kwa Rais aliyewateua na Chama Tawala.

Inadaiwa kuwa katika kutekeleza majukumu yake Mkurugenzi huyo atawajibika kwa Tume ya Uchaguzi. Inawezekana ikawa hivyo kimuundo, kiuhalisia atawajibika zaidi kwa Rais aliyemteua.

Isemwe hapa kwa muhtasari tu kwamba mapendekezo ya Tume ya Warioba kuhusiana na uteuzi wa watendaji wa Tume ya Uchaguzi yanashabihiana na yale ya Tume ya Jaji Nyalali na baadaye Jaji Kissanga kwa kutaka kulihusisha Bunge na Baraza la Wawakilishi. Kama itavyoelezwa hapo baadaye, Bunge la Jamhuri ya Muungano lilikataa mapendekezo hayo.

5.0 TUME YA UCHAGUZI KATIKA KATIBA INAYOPENDEKEZWA
Itakumbukwa kuwa Katiba Inayopendekezwa ilipitishwa na Bunge la Jamhuri ya Muungano wa Tanzania ambalo lilibaki na idadi kubwa ya wabunge baada ya wale wa Umoja wa Katiba ya Wananchi (UKAWA) kususia vikao vya Bunge hilo.

Ibara nyingi zilizopendekezwa na Rasimu ya Katiba ya Jamhuri ya Muungano zilibakia kama zilivyo isipokuwa chache muhimu zilibadilishwa kama ifuatavyo.

Kwanza ibara ya 190 (3) ya Rasimu ya Katiba ilisomeka kama hivi:

   “Mwenyekiti, Makamu Mwenyekiti na wajumbe wa Tume Huru ya Uchaguzi watashika madaraka mara baada ya kuthibitishwa na Bunge.”

Lakini ibara ya 217 (3) ya Katiba Inayopendekezwa inasomeka kama ifuatavyo:

        “Mwenyekiti, Makamu Mwenyekiti na wajumbe wa     Tume Huru ya Uchaguzi watashika madaraka mara baada ya kuapishwa na Rais.”

Kwa hiyo ni dhahiri sharti la kuthibitishwa na Bunge kwa wajumbe hao kabla ya kuapishwa na Rais limeondolewa kabisa.

Ibara ya 190 (5)(e) ya Rasimu inasomeka:

          “Mwenyekiti na Makamu Mwenyekiti wa Tume Huru watakuwa na sifa zifuatazo:

         (e) awe ni mtu ambaye hajawahi kutiwa hatiani kwa kosa lolote la jinai linalohusiana na udanganyifu.”

Lakini ibara ya 217(5)(e) ya Katiba Inayopendekezwa inataka: 

          “awe ni mtu ambaye hajawahi kutiwa hatiani kwa kosa lolote la jinai.”

Ina maana hata mtu ambaye kwa bahati mbaya anatiwa hatiani kwa kumtukana mwingine hawezi kugombea nafasi hizo. Huku ni kutafuta malaika, sio viongozi wanadamu!

Sifa hii pia inarejewa kwa wajumbe wa Tume.

Pia kuna mabadiliko makubwa katika ibara ya 191(1) ya Rasimu inayosema kuwa:

          “Kutakuwa na Kamati ya Uteuzi wa Mwenyekiti, Makamu Mwenyekiti na wajumbe wa Tume Huru ya Uchaguzi itakayokuwa na wajumbe wafuatao:

(a) Jaji Mkuu wa Jamhuri ya Muungano ambaye atakuwa ni Mwenyekiti

(b) Spika wa Bunge la Jamhuri ya Muungano ambaye atakuwa Makamu Mwenyekiti

(c) Spika wa Baraza la Wawakilishi la Zanzibar

(d) Spika wa Bunge la Tanganyika

(e) Jaji Mkuu wa Tanganyika

(f) Jaji Mkuu wa Zanzibar; na

(g) Mwenyekiti wa Tume ya Maadili ya Uongozi na Uwajibishaji.

Lakini ibara ya 218(1) ya Katiba Inayopendekezwa inasema kuwa Kamati ya Uteuzi itakuwa na wajumbe wafuatao:

      (a)Jaji Mkuu wa Jamhuri ya Muungano ambaye atakuwa ni Mwenyekiti

      (b)Jaji Mkuu wa Zanzibar ambaye atakuwa Makamu Mwenyekiti

      (c)Spika wa Bunge la Jamhuri ya Muungano

      (d)Spika wa Baraza la Wawakilishi la Zanzibar

      (e)Jaji Kiongozi; na

      (f)Mwenyekiti wa Tume ya Maadili ya Viongozi wa Umama

Aidha ibara ya 191(5) ya Rasimu imefanyiwa mabadiliko na ibara ya 218(5) ya Katiba Inayopendekezwa. Rasimu ilipendekeza majina ya wajumbe wa Kamati ya Uteuzi yaidhinishwe na Bunge kabla ya kuteuliwa na Rais. Lakini Katiba Inayopendekezwa inaondoa sharti hilo. 

Ibara ya 195(1) ya Rasimu pia imefanyiwa mabadiliko na ibara ya 222(1) ya Katiba Inayopendekezwa ambayo Mkurugenzi wa Uchaguzi atateuliwa moja kwa moja na Rais bila kupendekezwa na Tume ya Utumishi wa Umma na kuthibitishwa na Bunge.

Aidha Mkurugenzi anatakiwa awe ni mtu ambaye hajawahi kutiwa hatiani kwa kosa lolote la jinai badala ya lile ambalo linahusiana na uaminifu kama ilivyopendekezwa.

6.0 MAPENDEKEZO

Utafiti huu umedhihirisha kuwa kuna mifumo miwili mikuu kusimamia chaguzi za kidemokrasia duniani. Mfumo katika muktadha huu ni Katiba, sheria na kanuni zinazosimamia chaguzi hizo. Chombo kikuu katika mifumo hiyo ni Tume za Uchaguzi. 

Tume za Uchaguzi za aina ya kwanza ni zile ambazo watendaji wake wote wakuu huteuliwa na kiongozi wa nchi ambaye aghalabu ni Mwenyekiti wa chama tawala kama ilivyo Tume ya  Uchaguzi ya Taifa Tanzania. Tume hizi hazina sifa ya kusimamia chaguzi huru na haki kama ilivyoainisha Ripoti ya Jaji Francis Nyalali na baadaye Jaji Robert Kissanga.

Aina ya pili ni zile Tume za Uchaguzi shirikishi kwa maana ya kuwa uteuzi wa watendaji wake wakuu unahusisha kwa kiasi  kikubwa au kidogo cha ushirikishaji wa wadau wakuu wa chaguzi. Ikumbukwe kuwa wadau wakuu wa kwanza wa chaguzi ni wapiga kura wenyewe ambao wanataka kuona kuwa hakuna ghiliba katika kura wanazopiga. Hawatangaziwi matokeo ya uongo! Wa pili ni wawakilishi wa wapiga kura yaani vyama vya siasa. Wapiga kura ni wanachama wa vyama hivyo au raia tu wanaopiga kura katika mchakato wa demokrasia kupata viongozi wanaowafaa.

Watendaji wakuu wa aina hii ya pili ya Tume huteuliwa na kiongozi mkuu wa nchi lakini sharti wapate ridhaa ya Bunge. Dhana kuu hapa ni kuwa Bunge huwakilisha maslahi mapana ya wapiga kura na raia wote wa nchi husika. Tatizo  ni kuwa aghalabu dhana hii ni potofu kwa vile mabunge mengi katika dunia ya tatu na demokrasia changa hutoka chama tawala tu. Hawa daima hulinda maslahi finyu ya vyama vyao. Dhana hii inafanya kazi nzuri katika demokrasia pevu mathalan Canada kama ilivyoainishwa katika utafiti huu.

Wakati mwingine kunafanyika jitihada dhahiri kuhakikisha uteuzi wa viongozi hao hupitia katika mchakato shirikishi na wazi. Hapa huwa kuna Kamati Teule ambazo husimamia uteuzi na mapendekezo ya viongozi wakuu na wajumbe wa Tume za Uchaguzi. Mfano mzuri ni Kenya.

Utaratibu wa ushirikishi mwingine ni ule unaovihusisha vyama vya upinzani katika uteuzi wa viongozi wa Tume za Uchaguzi. Mathalan Tume ya Uchaguzi ya India imetoa mapendekezo kumtaka Kiongozi wa nchi ateue watendaji wakuu wa Tume baada ya kupata ridhaa ya kiongozi wa chama kikuu cha upinzani nchini. Mapendekezo haya bado hayajafanyiwa kazi na serikali ya India.

Utaratibu mwingine ni ule unaoruhusu vyama vikuu vya siasa kuwa na watendaji wakuu katika Tume za Uchaguzi. Hii hukata mzizi wa fitina wa kupinga matokeo ya chaguzi kwa vile wote watakuwa wanashiriki katika hatua zote muhimu za uchaguzi kama vile aina ya karatasi na maboksi ya kupiga kura, usajili wa wapiga kura, mgao wa ruzuku na ulinzi katika mchakato wa upigaji kura. Utaratibu huu umetumika kwa mafanikio makubwa Marekani.

Watendaji wakuu wa Tume hufanya kazi kwa muhula mmoja tu kuepuka mazoea na uwezekano wa upendeleo.Na hawawezi kuachishwa kazi kwa utashi wa kiongozi wa nchi tu ila kwa utaratibu madhubuti utakaotenda haki.

Sheria na kanuni za uchaguzi zinatakiwa kuzipa Tume mamlaka ya wazi kuajiri watumishi wake kusimamia mfumo wote wa uchaguzi ambao sio watumishi wa serikali kuepuka upendeleo. 

Kwa utaratibu huu Tume itakuwa daima na watumishi wake nchi nzima bila kutegemea watendaji wachache wakuu Makao Makuu ya Tume Dar es Salaam.

Tume inahakikishiwa fedha za kutosha (aghalabu kutoka (consolidated Fund) kutekeleza majukumu yake bila ya kutegemea huruma ya Serikali Kuu.

Kwa kuhitimisha basi, utafiti huu unapendekeza Tanzania iwe na Tume Huru ya Uchaguzi ya Taifa itakayofuata mfumo shirikishi wa pili.

Dar es Salaam

10 March 2019

